
MINUTI

IĊ-CHAIRPERSON (Onor. Darren Carabott): Hawn korrezzjonijiet għall-Minuti? L-Onor. Claudette Buttigieg.

ONOR. CLAUDETTE BUTTIGIEG: Sur President, il-Minuti ma jgħidux li jien membru tal-Public Accounts Committee (PAC). 

IĊ-CHAIRPERSON: Iva, fil-fatt hekk hu. Irid jinbidel l-isem tal-Onor. David Agius ma’ tal-Onor. Claudette Buttigieg sabiex jitniżżel mal-ismijiet tal-Membri preżenti. Għaldaqstant se ssir il-korrezzjoni neċessarja. Hawn aktar korrezzjonijiet għall-Minuti? (Onor. Membri: No) 


Il-Minuti ta’ Laqgħa Nru 45, li saret fis-6 ta’ Frar 2024, kif emendati, ġew ikkonfermati.



KORRISPONDENZA

IĊ-CHAIRPERSON: Fir-rigward ta’ korrispondenza kellna l-informazzjoni li tlabna lill-Prof. Charmaine Gauci fl-aħħar laqgħa, u din waslet. L-ewwel nett għandna d-data on obesity from the European Health Interview Survey (EHIS). L-indikazzjoni li ħadna kienet li dan id-dokument jista’ jittella’ fuq il-website tal-Parlament u jkun aċċessibbli għall-pubbliku. It-tieni, għandna sommarju tan-National Food Consumption Survey li dwaru saret talba sabiex ma jiġix ippubblikat, però xorta se jkun għad-dispożizzjoni tal-Kumitat. Jiġifieri għandna din it-talba biex dan id-dokument ma jiġix imtella’ b’mod pubbliku però jkun għall-użu tal-Kumitat f’din l-investigazzjoni li qed nagħmlu. Ma naħsibx li hawn oġġezzjoni għal din it-talba sabiex din l-informazzjoni ma tiġix ippubblikata? Hija prassi normali fil-Kumitat li meta jkollok ċerta informazzjoni, ix-xhud – ħa nsejjaħlu hekk – jista’ jitlob lill-Kumitat li tinżamm kunfidenzjali, però jrid ikun hemm il-qbil tal-Kumitat li jaċċetta li dawk id-dokumenti jiġu trattati bħala dokumenti kunfidenzjali. Hemm xi oġġezzjoni?

ONOR. DAVID AGIUS: Hemm xi raġuni partikolari għal din it-talba?

IĊ-CHAIRPERSON: Jidher li l-informazzjoni għadha mhijiex pubblika.
ONOR. CLAUDETTE BUTTIGIEG: Għax għadu biss studju in progress.

IĊ-CHAIRPERSON: Huma rapporti u kalkoli li għadhom fil-proċess li jiġu ppubblikati ’l quddiem. Għaldaqstant hawn qbil li ma jiġux ippubblikati? (Onor. Membri: Iva)

Il-Kumitat qabel li s-Summary of the National Food Consumption Survey ma kellhiex tittella’ fuq il-website tal-Parlament.



DISKUSSJONI DWAR AĠENDA FUTURA TAL-KUMITAT

IĊ-CHAIRPERSON: Issa se nitkellem dwar korrispondenza interna li kien hemm, interna fis-sens li kienet bejn il-Kumitat. Fl-aħħar żewġ laqgħat kien hemm it-talba min-naħa tal-Kumitat – ħa nsejjaħlu hekk – sabiex il-membri tal-Gvern jippreżentaw ix-xhieda jew il-lista ta’ xhieda fir-rigward tal-investigazzjoni dwar il-kuntratti mogħtija lill-ElectroGas. Kien hemm żewġ dati, anzi kien hemm data ċara, ċjoè sat-Tlieta li għadda, sabiex jiġu sottomessi l-ismijiet. Kien hemm żewġ tentattivi, u jidher li anke sar tentattiv bil-kitba u ma kienx hemm risposta. Min-naħa tiegħi qed nifhem, u qed nagħmluha ċara, li ma jidhirx li hemm xhud ieħor li tixtiequ ttellgħu. Għaldaqstant qiegħed nirrakkomanda sabiex is-suġġett tal-ElectroGas jittieħed bħala sospiż, b’eċċezzjoni għax-xhud li talab li jagħti x-xhieda tiegħu wara li jingħalqu l-proċeduri tal-Qorti fil-konfront tiegħu.

L-Onor. Alex Muscat.

ONOR. ALEX MUSCAT: Sur President, jien ma kontx preżenti għall-aħħar laqgħa imma naf li kien hemm il-ftehim li kellu jingħata isem min-naħa tal-Gvern għax-xhud li jmiss, kemm jekk konna se nkomplu bid-diskussjoni fuq l-ElectroGas, kif ukoll jekk konna se nkomplu fuq is-suġġett tal-faqar. Fin-nuqqas ta’ dan imbagħad konna se nkomplu s-suġġett li effettivament se nkomplu llum. Infatti llum, jekk trid nistgħu nagħmluha issa jew inkella nagħmluha fl-aħħar bħas-soltu, nixtiequ nsejħu xhud ieħor bi tkomplija tad-diskussjoni marbuta mal-faqar u għandna xi xhieda oħra għad-diskussjoni marbuta mal-ElectroGas.

IĊ-CHAIRPERSON: Kien hemm xi raġuni għalfejn ma nżammx id-deadline prefiss mill-Kumitat?

ONOR. ALEX MUSCAT: Dik ma nafx ngħidlek, onestament. Naf li kien hemm l-understanding li by Monday ...

IĊ-CHAIRPERSON: Le, kien hemm żewġ deadlines maqbula waqt il-Kumitat. Apparti minn hekk, kien hemm korrispondenza bil-kitba, u jekk m’iniex sejjer żball kont ikkopjat fiha inti.

ONOR. ALEX MUSCAT: Ma neskludix.
IĊ-CHAIRPERSON: Fil-każ tista’ tinġieb kopja tal-korrispondenza, jekk ma jimpurtax?

ONOR. ALEX MUSCAT: Ma neskludix, però iva, fadlilna xi xhieda li nixtiequ ntellgħu fuq iż-żewġ diskussjonijiet. 

ONOR. DAVID AGIUS: Allura nifhem li għandhom jingħataw l-ismijiet illum. 

IĊ-CHAIRPERSON: Stenna, jien qed ngħid li qed nifhem li huwa sospiż, allura kif se ngħaddu għall-ismijiet? Kien hemm żewġ deadlines ċari li fihom kellhom jiġu sottomessi l-ismijiet. Dawn id-deadlines qabżu, anzi għaddiet ġimgħa mill-aħħar deadline bil-kitba u ma kienx talba bil-kitba b’risposta għal jekk għandkomx xhud jew indikazzjoni. Ma kien hemm l-ebda forma ta’ risposta, lanqas bil-kitba. Din it-talba ma saritx minni imma kienet saret min-naħa tal-istaff tal-Parlament. Nista’ naqraha, ħalli nkunu ċari?

ONOR. ALEX MUSCAT: Mela le.

IĊ-CHAIRPERSON: Qed nagħmel referenza għal email li ntbagħtet fit-13 ta’ Frar 2024 lill-erba’ membri tal-Gvern kif ukoll lili bħala Chairperson, u nikkwota:

“Nirreferi għall-aħħar kummenti taċ-Chairman fi tmiem il-laqgħa tal-PAC li saret il-ġimgħa l-oħra, fejn intqal li jekk il-Membri tal-Gvern ma jipprovdux isem ta’ xhud għar-Rapport tal-Awditur Ġenerali dwar ElectroGas jew għar-Rapport tal-Awditur Ġenerali dwar il-Povertà sat-Tnejn, 12 ta’ Frar 2024, allura fil-laqgħa li jmiss il-Kumitat ikompli bid-diskussjoni dwar ir-Rapport tal-Awditur Ġenerali dwar l-Obeżità u jiġu mistiedna rappreżententanti tal-PriceWaterhouseCoopers (PwC).

Ġentilment nitlobkom tikkonfermaw li ma għaddejtux ismijiet ta’ xhieda li tixtiequ li jissejħu għal-laqgħa li jmiss tal-PAC.”.

Mit-13 ta’ Frar ’l hawn ma kien hemm l-ebda risposta lanqas. Apparti din l-email kien hemm żewġ deadlines maqbula waqt il-Kumitat. Għalhekk jien qed ngħid li qed neħodha bħala sospiża. Hemm soluzzjoni però għax kif tafu, il-prassi hi – hawn qed ngħid x’inhi l-prassi ta’ issa u se nagħmel sinteżi ta’ x’ġara sal-lum – li l-Oppożizzjoni jkollha suġġett u l-Gvern ikollu suġġett. Din hija l-prassi, jiġifieri dan li qed nitkellem dwaru mhuwiex fil-guidelines.

ONOR. ALEX MUSCAT: Nitolbok tiċċaraha naqra aktar din. Tinsiex li kellna sitwazzjoni daqsxejn anomala s’issa f’din il-Leġiżlatura fuq is-suġġett.

IĊ-CHAIRPERSON: Mela le. Il-prassi sal-lum – qed nitkellem għal din il-Leġiżlatura, anke b’referenza għal Leġiżlaturi passati – hija li s-suġġett jittella’ minn naħa jew minn oħra. Taqbel jew ma taqbilx, qed ngħid il-prassi kif inhi. L-Oppożizzjoni għamlet it-talba li jittella’ għad-diskussjoni r-rapport dwar l-ElectroGas, u jkun dak ir-rapport tagħha. Il-Membri tal-Gvern imbagħad kienu pproponew ir-rapport dwar il-faqar. Addizzjonalment, u din kienet miż-żewġ naħat tal-Kamra, il-Kumitat qabel li apparti dawn it-tnejn ikun hemm ir-rapport dwar l-obeżità, li fil-fatt qed jiġi diskuss illum. Mela fattwalment għandek rapport li huwa tal-Oppożizzjoni li qed jiġi diskuss, dejjem bil-parteċipazzjoni tal-Kumitat kollu; għandek rapport li huwa tal-Gvern, li qed jiġi diskuss bil-parteċipazzjoni tal-Kumitat kollu; u għandek it-tielet rapport dwar l-obeżità li ġie b’mod konġunt miż-żewġ naħat.

Issa l-Oppożizzjoni qed tgħid li kien hemm dawn id-deadlines ċari, dawn id-deadlines inqabżu, u għaldaqstant qed tagħmilha ċara li salv għal dik il-persuna li ġiet quddiem il-Kumitat u qalet li tixtieq tagħti x-xhieda tagħha wara l-proċeduri tal-Qorti, m’hemmx aktar xhieda. Il-Gvern jidher li m’għandux dan l-interess. Jista’ però l-Gvern jagħmel is-suġġett tiegħu u jtellgħu hu. Jiġifieri l-membri tal-Gvern, jekk għandhom lista ta’ xhieda, illum jistgħu jgħidu li r-rapport tal-ElectroGas isir is-suġġett tal-Gvern ukoll. Qed ngħid hekk għaliex il-prassi hi li jkun hemm wieħed u wieħed, però mhux se noġġezzjonaw li jkun hawn ir-rapporti li jkomplu u jkun hemm naħa li tagħmlu tagħha. Jiġifieri, by all means, jekk temmnu li tixtiequ tkomplu ...

ONOR. ALEX MUSCAT: Minn dak li qed tgħid inti qed tikkonferma li fl-ebda stadju n-naħa tal-Gvern ma talbet għas-sospensjoni tad-diskussjoni fuq l-ElectroGas. Naqblu? 

IĊ-CHAIRPERSON: Mhux hekk!

ONOR. ALEX MUSCAT: Qed naqblu. 

IĊ-CHAIRPERSON: Però kien hemm id-deadlines lill-Membri tal-Gvern li ma ġewx rispettati. 

ONOR. ALEX MUSCAT: Però qed tikkonferma li fl-ebda istanza ma qbilna flimkien, b’mod konġunt, li d-diskussjoni hija lesta. Naqblu?

IĊ-CHAIRPERSON: Mhux hekk kien?

ONOR. ALEX MUSCAT: Mela ladarba qed naqblu, id-diskussjoni għadha ma ntemmitx, le.

IĊ-CHAIRPERSON: Qed nifhem li l-membri tal-Gvern iridu jagħmlu r-rapport tagħhom?

ONOR. ALEX MUSCAT: Le, qed tifhem ħażin. Qed ngħid li d-diskussjoni għadha ma ngħalqitx. 

IĊ-CHAIRPERSON: Mela kellna d-deadlines maqbulin fil-Kumitat, darbtejn. Kellna bil-kitba ...

ONOR. ALEX MUSCAT: Kien hemm understanding ...

IĊ-CHAIRPERSON: Jekk ma jimpurtax, Onor. Muscat, ħa nlesti l-argument.

ONOR. ALEX MUSCAT: Biex nifhem jien, peress li ma kontx hawn.

IĊ-CHAIRPERSON: Iva, imma agħtini ċans, jekk ma jimpurtax.

ONOR. ALEX MUSCAT: Kien hemm understanding li jekk ma jiġix provdut isem, allura tintemm id-diskussjoni?

IĊ-CHAIRPERSON: Mela x’inhuwa l-punt ta’ deadline? Deadline x’inhuwa?

ONOR. ALEX MUSCAT: Naħseb li ġrat f’aktar minn istanza waħda, fejn …

ONOR. GRAHAM BENCINI: Le, min-naħa tagħna qatt ma ġrat, Onor. Muscat. Jekk qed tagħmel referenza għalina, min-naħa tagħna qatt ma ġrat. Kun ċar għal xiex qed tirreferi. 

ONOR. ALEX MUSCAT: Jien kont ċar li d-diskussjoni għadha għaddejja fuq aktar minn suġġett wieħed ...

IĊ-CHAIRPERSON: M’aħniex inwaqqfukom milli tagħmlu d-diskussjoni tagħkom. 

ONOR. DAVID AGIUS: Onor. Muscat, tifhem li biex tkompli d-diskussjoni għandna bżonn ix-xhieda. Ix-xhieda min-naħa tal-Oppożizzjoni diġà ressaqniehom, apparti dak li qed jgħid iċ-Chairman, li huwa “sospiż” sakemm jintemmu l-proċeduri fil-qrati. Jekk ma jkollniex ismijiet min-naħa tal-Gvern, id-diskussjoni ma tistax tkompli u allura hija naturali li kif qed jgħid iċ-Chairman, id-diskussjoni min-naħa tal-Oppożizzjoni trid tgħaddi għand in-naħa tal-Gvern, li trid tara jekk tridx tagħmel is-suġġett tagħha ħalli jekk fil-każ ittella’ x-xhieda tagħha meta jidhrilha li għandha ttellagħhom. 

IĊ-CHAIRPERSON: Apparti minn hekk, biex inżid miegħek Onor. Agius, l-Oppożizzjoni għandha suġġett ieħor biex tiddiskuti u tixtieq tkompli u tipprogressa quddiem dan il-Kumitat. L-Oppożizzjoni tixtieq taqbad rapporti oħrajn tal-Awditur Ġenerali sabiex jittellgħu quddiem dan il-Kumitat.

ONOR. ALEX MUSCAT: Il-Gvern ukoll għandu rapporti li jixtieq itella’ quddiem il-Kumitat. Se nibqgħu mal-proċedura li dejjem użajna hawnhekk, u allura d-diskussjoni fuq iż-żewġ suġġetti għadha miftuħa. Ma nqabżet l-ebda laqgħa għax ma ġiex ipprovdut xi isem jew ieħor għax l-understanding kien li llum, jekk il-Gvern mhux se jkun laħaq ipprovda isem ta’ xhud għaż-żewġ diskussjonijiet l-oħra li għandna miftuħin, konna se nkomplu fuq dan is-suġġett.

IĊ-CHAIRPERSON: Fil-fatt kien dak l-iskop, li ma nibqgħux intawlu. 

ONOR. ALEX MUSCAT: Jiġifieri ma kienx hemm l-intendere li jekk mhux se nipprovdu l-isem allura tiġi sospiża d-diskussjoni.

ONOR. DAVID AGIUS: Sospiża ma tfissirx li spiċċa. Iċ-Chairman qed jgħidlek li sospiża tfisser li min-naħa tal-Oppożizzjoni xhieda m’hemmx.
 
ONOR. GRAHAM BENCINI: Apparti dak li semmejna.

ONOR. DAVID AGIUS: Iva, dik diġà għednieha. 

ONOR. GRAHAM BENCINI: Biex inkunu ċari.
ONOR. DAVID AGIUS: Jekk il-Gvern irid itella’ xhieda fuq tal-ElectroGas, fil-mument li tkunu tridu ttellgħuhom, allura intom ittellgħu l-ismijiet. Imma min-naħa tagħna rridu mmexxu fuq suġġetti oħrajn. 

IĊ-CHAIRPERSON: Nixtieq inżid biċċa.

ONOR. ALEX MUSCAT: Hekk qed jiġri kollega. 

IĊ-CHAIRPERSON: Onor. Muscat, jekk tippermettili hemm punt ieħor. Fil-fatt, din s’issa ma qajjimthiex però se nqajjimha fuq livell ta’ Kumitat. Ir-rapport tal-faqar, li huwa s-suġġett tal-Gvern, ilu ma jiġi diskuss, jekk m’iniex sejjer żball, minn Lulju 2022.

ONOR. CLAUDETTE BUTTIGIEG: Mill-5 ta’ Lulju 2022.

IĊ-CHAIRPERSON: Dik kienet l-aħħar darba li s-suġġett tal-Gvern ġie diskuss fil-Kumitat. Peress li huwa suġġett tal-Gvern, jien ma ġejtx hawnhekk u qed ngħid li dak se jiġi sospiż ukoll. Għalfejn? Għax la huwa suġġett tal-Gvern nemmen li hija fid-diskrezzjoni tagħkom jekk tixtiqux tagħlqu, tissospendu jew le. Però ġaladarba għandek l-Oppożizzjoni li kienet hi li fil-bidu ta’ din il-Leġiżlatura qalet li r-rapport dwar l-ElectroGas huwa r-rapport li tixtieq ittella’ hi, naħseb li għandu jkun fid-diskrezzjoni tal-Oppożizzjoni wkoll li tgħid: Isma’, tajna ċans, tnejn, u ieħor bil-kitba, terġa’ mhux min-naħa tagħna imma mill-istaff tal-Parlament, u baqa’ lanqas biss kien hemm risposta. Għax jien ħsibt li forsi tqajmuha intom waqt il-laqgħa tal-lum, imma le, qajjimtu li għandkom l-interess wara li kont jien li qajjimtha fil-korrispondenza llum. 

[bookmark: _Hlk159492742]Se nasal għad-dunque. Il-punt huwa li jidher li hemm nuqqas ta’ interess ċar, però qed nagħtikom l-option – qed ngħid “option” for lack of a better word fis-sitwazzjoni – li tistgħu tibqgħu għaddejjin bid-diskussjoni u tagħmlu r-rapport tagħkom. Mhux qed niġi nsabbat saqqajja u ngħidilkom biex tagħlqu wieħed u tiftħu l-ieħor; mhux qed ngħidilkom wieħed biss. Għandkom id-diskrezzjoni. Jekk tixtiequ tagħmlu r-rapport tal-ElectroGas tagħkom, agħmluh. Min-naħa tagħna qed inqisuh bħala sospiż, pendenti dik il-persuna li qalet li tixtieq tagħti x-xhieda tagħha wara l-proċeduri tal-Qorti. 

L-Onor. Claudette Buttigieg.
ONOR. CLAUDETTE BUTTIGIEG: Sur President, nixtieq niċċara punt importanti ħafna. L-aħħar li tkellimna kien qabel il-Karnival u konna għedna addirittura li mhux se niltaqgħu minħabba l-Karnival u allura kien hemm ample time biex dan isir. Apparti minn hekk, ingħatajna l-kelma li jekk se jitressqu nies oħrajn, l-ismijiet se jiġu ppreżentati ma’ dak id-deadline u lkoll kemm aħna rċevejna l-korrispondenza min-naħa tal-Parlament b’reminder ċar li kien hemm dan il-ftehim. Dan il-ftehim però ma nżammx. 

ONOR. ALEX MUSCAT: Il-ftehim u l-email li rajt jien għall-aħħar laqgħa, li jien ma kontx preżenti għaliha, kien illi jekk in-naħa tal-Gvern ma tipprovdix ismijiet, allura konna se nkomplu niddiskutu s-suġġett li se niddiskutu llum. 

IĊ-CHAIRPERSON: Għal-laqgħa ta’ qabel kont preżenti, Onor. Muscat, u kien hemm deadline ieħor. 

ONOR. ALEX MUSCAT: Ma jidher qatt li kien hemm xi forma ta’ ftehim – u dan ikkonfermajtu inti wkoll, Sur President – li jekk il-Gvern ikun għadu ma ħariġx b’isem, kemm fuq suġġett u kemm fuq ieħor, allura noħolqu xi preċedent ġdid f’dan il-forum fejn niddeċiedu hekk, outright, u ngħidu li dak is-suġġett huwa sospiż. Dan mhuwiex il-każ u min-naħa tal-Gvern qed nikkonfermaw li mhuwiex il-każ. Illum se nipprovdu l-isem ta’ min nixtiequ li jiġi fil-laqgħa li jmiss biex inkomplu bid-diskussjoni marbuta mar-rapport dwar il-faqar, imbagħad nipprovdu wkoll l-ismijiet għal min se jiġi biex ikompli jixhed fl-investigazzjoni fuq l-ElectroGas. L-interess min-naħa tal-Gvern kien hemmhekk u għadu hemmhekk.

IĊ-CHAIRPERSON: Ma tantx kien hemm!

ONOR. ALEX MUSCAT: Meta ma ġiex ipprovdut isem ma kien hemm l-ebda intendere jew ftehim li dak għandu s-sinnifikat li d-diskussjoni f’daqqa waħda tiġi sospiża. Jiġifieri ma kienx hemm dak il-ftehim. Ikkonfermajt li ma kienx hemm dak il-ftehim, la bil-fomm u lanqas bil-kitba, u l-interpretazzjoni li qed tagħti n-naħa tal-Oppożizzjoni mhijiex l-interpretazzjoni l-korretta.

IĊ-CHAIRPERSON: Onor. Muscat, nifhem li konvenjentement ukoll ġejt inti mill-erba’ Membri permanenti fuq dan il-Kumitat. Qed tagħmel dan l-aċċenn li inti ma kontx preżenti għall-aħħar laqgħa, però inti kont preżenti għal-laqgħa ta’ qabel. Jiġifieri għall-ewwel deadline inti kont preżenti. Irċevejt ukoll – urejtek il-korrispondenza – email ċara dwar jekk għandkomx interess. La ma kien hemm l-ebda inizjattiva…

ONOR. ALEX MUSCAT: Il-mistoqsija ma kenitx fuq interess. Kun korrett. Ma kienx hemm il-mistoqsija: Il-Gvern għandu interess li jkompli bid-diskussjoni? L-email ma kenitx tgħid hekk. 

IĊ-CHAIRPERSON: L-email kienet tgħid:

“Ġentilment nitlobkom tikkonfermaw li ma għaddejtux ismijiet ta’ xhieda li tixtiequ li jissejħu għal-laqgħa li jmiss tal-PAC.”.

Mela jekk inti kellek żewġ deadlines fil-PAC, kellek ukoll talba bil-kitba u inti ma wrejtx interess, ma nafx x’kelma oħra, jew diskrezzjoni oħra, għandu jkun hemm, apparti interess.

ONOR. ALEX MUSCAT: Però aħna ftehemna illi fin-nuqqas ...

IĊ-CHAIRPERSON: Biex ma nibqgħux intawlu, intom qegħdin tirrifjutaw li tagħmluh tagħkom is-suġġett?

ONOR. ALEX MUSCAT: Le, aħna qed ngħidu li d-diskussjonħi għadha miftuħa. Sempliċi. 

IĊ-CHAIRPERSON: Qed niffaċilitaha. L-Oppożizzjoni tixtieq tiftaħ suġġett. L-Oppożizzjoni qed tgħid li dwar l-ElectroGas tellgħet ix-xhieda, għajr għal dik il-persuna li qalet ...

ONOR. ALEX MUSCAT: Tellajtu x-xhieda min-naħa tagħkom u l-Gvern kien beda jtella’ x-xhieda min-naħa tiegħu. Għad fadal xhieda xi ntellgħu.

IĊ-CHAIRPERSON: Mela jixtieq jagħmlu tiegħu l-Gvern is-suġġett?

ONOR. ALEX MUSCAT: Mhux kwestjoni li nagħmlu s-suġġett tagħna.

IĊ-CHAIRPERSON: Allura x’diffikultà hemm? 

ONOR. ALEX MUSCAT: M’għandniex diffikultà li ma nibdlu xejn minn kif dejjem opera dan il-Parlament. Tixtiequ tagħmlu xi tibdil f’xi standing order? Kieku l-forum addattat ma jkunx hawnhekk. Se mai trid tinbidel standing order immorru fil-Plenarja.

IĊ-CHAIRPERSON: Jien qed ngħidlek ibqa’ għaddej bid-diskussjoni, però agħmel is-suġġett tiegħek. Issa jekk ma tridx tagħmlu, ma nistax nifhem id-diffikultà. 

ONOR. DAVID AGIUS: Onor. Muscat, qed nifhmu x’inhu l-prinċipju li qed jgħid iċ-Chairperson?

ONOR. ALEX MUSCAT: Qed nifhem eżatt, però kkoreġini ftit. Meta qatt seħħ mill-Indipendenza ’l hawn li fil-mument li l-oppożizzjoni tieqaf ittella’ x-xhieda u jibda jtella’ x-xhieda l-gvern, allura f’daqqa waħda s-suġġett ma jibqax ta’ parti u jsir tal-oħra? Semmuli meta sar dan il-preċedent kemm ilna indipendenti u nimxu ma’ dik il-prassi. Però naf li m’hemm l-ebda preċedent, m’aħniex se noħolqu preċedenti u se nibqgħu mexjin bil-prassi li dejjem imxejna biha.

ONOR. DAVID AGIUS: Aħna konna qed nimxu bi prassi fejn il-Gvern kellu s-suġġett tal-faqar, l-Oppożizzjoni bdiet titkellem dwar l-ElectroGas u bqajna nitkellmu dwar l-ElectroGas. Fil-mument li l-Oppożizzjoni qed tara li l-Gvern irid jieħu l-ħin tiegħu biex itella’ x-xhieda, l-Oppożizzjoni qed tgħid li trid tiddiskuti suġġetti oħrajn. B’hekk, il-Gvern jieħu l-ħin tiegħu, bil-kumdità kollha li jixtieq hu, għaliex jidher li ħa ħafna ħin, b’mod komdu, tul dawn l-aħħar ġimagħtejn, tliet ġimgħat, imma l-Oppożizzjoni ma titwaqqafx milli tagħmel xogħolha f’dan il-Kumitat billi niddiskutu suġġetti u rapporti oħrajn tal-Awditur. Dak hu l-argument. Jekk intom l-isem u x-xhieda tal-ElectroGas tridu tagħmluha xahar ieħor, sta għalikom li tagħmluha, però bħala Oppożizzjoni nkunu nistgħu nkomplu b’suġġetti u rapporti oħra li għandu l-Awditur u niddiskutuhom. 

ONOR. ALEX MUSCAT: Onor. Agius, nifhem il-punt tiegħek. L-Oppożizzjoni ma tistax titlef l-interess li titkellem fuq l-ElectroGas fil-mument li jispiċċaw ix-xhieda li tkun tellgħet hi.

ONOR. DAVID AGIUS: Le, mhux se nitilfu l-interess. Aħna qed nistennew il-Gvern jagħti x-xhieda. 

IĊ-CHAIRPERSON: Onor. Muscat, tliet ġimgħat ċans kellkom.

ONOR. ALEX MUSCAT: Kollegi, kif tafu konna qed ngħajtu lix-xhieda. Diġà għajjatna numru ta’ xhieda u se nkomplu ngħajtu aktar xhieda. Mhijiex kwestjoni ta’ telfien ta’ xi forma ta’ interess.

IĊ-CHAIRPERSON: Tliet ġimgħat ċans! Agħtini raġuni, għaliex s’issa għadek ma ġejtx b’raġuni valida. 

ONOR. ALEX MUSCAT: Għax dejjem hekk ftehemna!

IĊ-CHAIRPERSON: Le le, għadek ma ġejtx b’raġuni valida għalfejn inqabżu żewġ deadlines u ma saritx risposta għall-email. Għaliex kien hemm żewġ deadlines li nqabżu?

ONOR. ALEX MUSCAT: Qed ngħidlek li kien hemm ftehim ċar li jekk il-Gvern mhux se jipprovdi ismijiet …

IĊ-CHAIRPERSON: Imma agħtini raġuni valida għalfejn. Jien normalment meta ma nżommx deadline nagħti raġuni għalfejn ma żammejtx id-deadline. Għalfejn kien hemm żewġ deadlines flimkien ma’ email li lanqas biss ġiet risposta?

ONOR. ALEX MUSCAT: Kollega, int stess taf, għaliex ikkwotajtha, li l-email kienet tgħid li fin-nuqqas li n-naħa tal-Gvern jipprovdu xi ismijiet ta’ xi xhieda għaż-żewġ diskussjonijiet l-oħra, allura se nkomplu bid-diskussjoni tal-lum. Jiġifieri mhijiex kwestjoni li qed jittellef xi xogħol tal-PAC.

IĊ-CHAIRPERSON: Hekk qed ngħidu!

ONOR. ALEX MUSCAT: Se nkomplu bid-diskussjoni. Ma jfissirx li hemm xi nuqqas ta’ interess.

ONOR. CLAUDETTE BUTTIGIEG: Jiġifieri l-Gvern għandu interess li nibqgħu niddiskutu dan is-suġġett tal-obeżità u ma nimxux għal suġġetti oħrajn?

ONOR. ALEX MUSCAT: Minn fejn toħroġ dik?

ONOR. CLAUDETTE BUTTIGIEG: Mill-fatt li għadek kemm ma tajtx risposta ċara għall-mistoqsija li għamillek iċ-Chairperson.

ONOR. ALEX MUSCAT: Ir-risposta hija ċara ħafna. Fil-laqgħa li jien ma kontx preżenti għaliha intom ftehemtu li nistgħu nkomplu b’dan is-suġġett sakemm il-Gvern ma jipprovdix ismijiet għaż-żewġ suġġetti l-oħrajn. U l-Gvern se jkun qed jipprovdihom l-ismijiet. 

IĊ-CHAIRPERSON: U fil-laqgħa li kont preżenti għaliha inti xi ftehemna? Onor. Muscat, jien hawnhekk mhux qed nindirizza lilek għax inti imma qed nindirizza lill-Gvern. Mela bir-rispett kollu, ma tistax tiġi hawnhekk u tgħidli li ma kontx preżenti l-ġimgħa li għaddiet. Għalhekk għedtlek konvenjentement “inti”. 

ONOR. ALEX MUSCAT: Bħala stat ta’ fatt.

IĊ-CHAIRPERSON: Imma bħala stat ta’ fatt ukoll inti kont preżenti għall-ewwel laqgħa. Bħala stat ta’ fatt ukoll fit-tieni laqgħa, biex insejħilha hekk, li inti ma kontx preżenti għaliha, kien hawn erba’ Deputati tal-Gvern li ħadd minnhom mhu qiegħed hawnhekk. U bħala stat ta’ fatt ukoll l-email inti ġejt inkluż fiha flimkien mal-erba’ Deputati tal-Gvern. Jien s’issa għadni ma smajtx raġuni valida waħda għalfejn inqabżu żewġ deadlines u ġiet injorata email mill-Parlament. Għalfejn inqabżu żewġ deadlines u email mill-Parlament? 

ONOR. ALEX MUSCAT: Dik l-email kienet tagħmilha ċara li se nkomplu b’din id-diskussjoni tal-lum. 

IĊ-CHAIRPERSON: Allura ma tirrispondix.

ONOR. ALEX MUSCAT: Fil-fatt, għalhekk qegħdin hawnhekk, f’każ li aħna ma nkunux ipprovdejna ismijiet. Se nkunu qed nipprovdu l-ismijiet.

[bookmark: _Hlk159498346][bookmark: _Hlk159498515]IĊ-CHAIRPERSON: Jidher li m’hawnx qbil. Nixtieq immexxi għaliex għandna xhieda li qiegħda tistenna barra. Jidher li m’hawnx qbil. Għaldaqstant se titressaq għall-vot it-talba tal-Oppożizzjoni li s-suġġett tal-ElectroGas jiġi sospiż, ħlief għax-xhud illi qal quddiem il-PAC li jixtieq jagħti x-xhieda tiegħu, jekk ikun il-każ, wara li jintemmu l-proċeduri fil-Qrati tal-Ġustizzja. Dik hija l-mozzjoni li qed titressaq mill-Oppożizzjoni. Jidher li hawn diżgwid. Qed ngħid hekk biex nimxu. Mela se nressaq għall-vot il-mozzjoni mressqa min-naħa tal-Oppożizzjoni. Dawk favur? (Onor. Membri: Aye) Dawk kontra?  (Onor. Membri: No) Negatived.

Il-mozzjoni m’għaddietx.

IĊ-CHAIRPERSON: Ladarba l-mozzjoni tal-Oppożizzjoni m’għaddietx, nitlobkom biex tindikaw ix-xhud li jmiss fir-rigward tal-ElectroGas.

ONOR. ALEX MUSCAT: Kif tennejt aktar kmieni, illum se nkunu qed nindikaw ix-xhud li jmiss fid-diskussjoni marbuta mal-faqar. 

IĊ-CHAIRPERSON: Mal-ElectroGas m’għandkomx?

ONOR. ALEX MUSCAT: Mal-ElectroGas se nipprovduh ukoll ġimgħa qabel, kif normalment nagħmlu. Kif dejjem għamilna. 

ONOR. GRAHAM BENCINI: Illum mela.

ONOR. ALEX MUSCAT: Le, qed ngħidlek li l-ġimgħa d-dieħla se niddiskutu l-faqar.

IĊ-CHAIRPERSON: Mela tridu erba’ ġimgħat b’kollox għall-ElectroGas għaliex it-tliet ġimgħat qabżu diġà! Apparti minn hekk, l-Oppożizzjoni se tkun qed tressaq quddiem dan il-Kumitat rapport ieħor u se tkun qed titlob il-ġurnata tagħha biex jiġi diskuss ir-rapport maħruġ mill-Uffiċċju Nazzjonali tal-Verifika bl-isem Report by the Auditor General on the Public Accounts 2022 li ġie ppubblikat f’Diċembru li għadda. Ma nafx jekk hawnx oġġezzjoni li l-Oppożizzjoni ttella’ dan ir-rapport.

ONOR. ALEX MUSCAT: Is-suġġett li jmiss, – u dan kien miftiehem u maqbul – kif eventwalment jintemmu d-diskussjonijiet li għandna għaddejjin bħalissa, għandu jkun suġġett li jagħżel il-Gvern. Dan kien miftiehem u kien bil-miktub.

IĊ-CHAIRPERSON: X’jiġifieri?

ONOR. ALEX MUSCAT: Jiġifieri s-suġġett wara li tingħalaq id-diskussjoni marbuta mal-ElectroGas … 
IĊ-CHAIRPERSON: Mela l-faqar x’inhu?

ONOR. GRAHAM BENCINI: Is-suġġett tal-faqar mhux tagħkom?

ONOR. ALEX MUSCAT: Le. Morru araw bil-kwiet.

ONOR. GRAHAM BENCINI: Ir-rapport tal-faqar intom għażiltuh, mela min! 

ONOR. ALEX MUSCAT: Morru araw l-affarijiet.

 IĊ-CHAIRPERSON: Mela veru tridu twaqqfu l-Kumitati milli jaħdmu!

ONOR. GRAHAM BENCINI: M’hemmx għalfejn naraw għaliex intom għamiltuh. 

ONOR. ALEX MUSCAT: Hemm ftehim verbali. (Interruzzjonijiet)

ONOR. GRAHAM BENCINI: Sibhuli.

ONOR. ALEX MUSCAT: Hemm ftehim bil-miktub.

ONOR. GRAHAM BENCINI: Sibhuli.

ONOR. ALEX MUSCAT: Insibhulek ukoll. 

IĊ-CHAIRPERSON: Il-faqar min tellgħu?!

ONOR. GRAHAM BENCINI: Min tellgħu s-suġġett tal-faqar?

ONOR. ALEX MUSCAT: Sal-aħħar tal-laqgħa se nipprovdilek il-ftehim li għamilna.

ONOR. GRAHAM BENCINI: Iva, imma min tellgħu s-suġġett tal-faqar?

ONOR. ALEX MUSCAT: Kollegi, hemm ftehim …

ONOR. GRAHAM BENCINI: Le le, biex nifhmu. Min tellgħu s-suġġett tal-faqar?

ONOR. ALEX MUSCAT: Aħna se nimxu mal-ftehim li għandna bejnietna.

IĊ-CHAIRPERSON: Onor. Muscat, qed nifhem li inti qed tgħid li l-Gvern jixtieq iwaqqaf l-Oppożizzjoni milli ttella’ suġġett għad-diskussjoni hux hekk? Qed tifhem l-implikazzjoni li qed tagħmel hux?

ONOR. ALEX MUSCAT: Hemm ftehim bejnietna dwar il-kronoloġija ta’ kif se jittellgħu s-suġġetti u se nonoraw dak il-ftehim.

IĊ-CHAIRPERSON: M’hemm l-ebda ftehim. Anzi, tant kemm ma kien hemm l-ebda ftehim li bħalissa hemm tliet rapporti miftuħin flimkien! Bir-raġunar tiegħek dan il-ftehim inkiser kieku. Ma kien hemm l-ebda ftehim.

ONOR. GRAHAM BENCINI: Sur President, huwa interessanti kif in-naħa tal-Gvern kienet tgħajjarna, sessjoni wara sessjoni, li rridu ntawlu fuq l-ElectroGas u kemm-il darba talbuna data għal meta se nagħlqu s-suġġett tal-ElectroGas, u llum qed naraw in-naħa tal-Gvern li qed jipprovaw itawlu huma d-diskussjoni fuq l-ElectroGas u jwaqqfu lill-Oppożizzjoni milli ttella’ rapport ieħor li tixtieq tiddiskuti. 

IĊ-CHAIRPERSON: Qed nifhem li hemm oġġezzjoni li l-Oppożizzjoni ttella’ s-suġġett tagħha. 

ONOR. ALEX MUSCAT: Aħna se nimxu mal-ftehim li għandna diġà. 

ONOR. DAVID AGIUS: Tista’, jekk jogħġbok, tikkwota dan il-ftehim? Għaliex ma nistgħux nimxu fuq ftehim li ma nafux liema hu. 

ONOR. GRAHAM BENCINI: Għidilna x’inhu l-ftehim

ONOR. DAVID AGIUS: Jew għall-inqas fakkrilna l-memorja tagħna li ma nafux x’inhu.

IĊ-CHAIRPERSON: U spjegali kif hemm tliet rapporti miftuħin. 

ONOR. ALEX MUSCAT: Il-ftehim kien ċar li d-diskussjoni li kienet għażlet li tibda l-Oppożizzjoni kienet dik dwar l-ElectroGas u s-suġġett sussegwenti, li ma kienx jinkludi s-suġġett tal-faqar, kien se jkun magħżul mill-Gvern. Kien hemm dan il-ftehim.

ONOR. DAVID AGIUS: Għaliex? Jiġifieri l-Gvern jagħżel is-suġġett tal-faqar filwaqt li għandna d-diskussjoni dwar l-ElectroGas għaddejja u l-Oppożizzjoni ma tagħżilx suġġett ieħor! Ejja naraw il-ftehim. 
ONOR. ALEX MUSCAT: Onor. Agius, l-ElectroGas, kif taf tajjeb, u kellna aktar minn diskussjoni fit-tul, kien suġġett – u jien illum fhimt għala kien hemm l-attentati li s-suġġett tal-ElectroGas isir is-suġġett tal-Gvern – li ddeċidejna li nkomplu …

ONOR. GRAHAM BENCINI: Onor. Muscat, x’attentati hemm? Għadek kif għamilt allegazzjoni. X’attentati hemm … (Interruzzjonijiet) Ħu paċenzja, issa titkellem meta jkollok iċ-ċans. X’inhi l-allegazzjoni li qed tagħmel li l-Oppożizzjoni tixtieq tagħmel is-suġġett tal-ElectroGas tal-Gvern? Ħu paċenzja, spjegalna daqsxejn. Onor. Muscat, spjegalna ftit l-allegazzjoni li għadek kif għamilt. 

ONOR. OMAR FARRUGIA (Segretarju Parlamentari għax-Xogħlijiet Pubbliċi): Mhux qed naraha bħala allegazzjoni, kif qed tgħid inti kollega. 

(Interruzzjonijiet)

ONOR. GRAHAM BENCINI: Hu qalha! 

ONOR. OMAR FARRUGIA: Ma qalx allegazzjoni! Segwi r-recording! X’allegazzjoni!

ONOR. GRAHAM BENCINI: Hu qalha! Spjegalna għalfejn qed tgħid li aħna rridu nagħmlu s-suġġett tal-ElectroGas tal-Gvern. Spjegalna għalfejn. X’interess għandna? Spjegalna x’interess għandna.

ONOR. OMAR FARRUGIA: Mhux aħjar nimxu?! Hawn in-nies qed jistennewna!

ONOR. GRAHAM BENCINI: X’interess għandna aħna? Spjegalna!

IĊ-CHAIRPERSON: Onor. Farrugia, aħna nimxu rridu u rridu ntellgħu suġġett ieħor!

ONOR. GRAHAM BENCINI: Intom ma tridux timxu!

ONOR. OMAR FARRUGIA: Mela ejja ħalli nimxu għax se nibqgħu nduru u naħlu l-ħin ta’ xulxin. Ilna diġà 40 minuta u ma wasalna mkien.

ONOR. GRAHAM BENCINI: Erba’ ġimgħat u għadkom ma tellajtux xhud. 

IĊ-CHAIRPERSON: Jekk jogħġobkom.
ONOR. OMAR FARRUGIA: Issa jekk tridu twaqqfu l-operat tal-PAC kif jaħdem, mela nimxu f’dik il-linja hux! (Interruzzjonijiet)

ONOR. GRAHAM BENCINI: Ara ma tistħix ta! Inti qed twaqqfu l-operat mela aħna!

IĊ-CHAIRPERSON: Jekk jogħġobkom. 

ONOR. GRAHAM BENCINI: Inkredibbli! 

IĊ-CHAIRPERSON: Onor. Farrugia, nassigurak …

ONOR. DAVID AGIUS: Iwaqqaf dan il-Kumitat min ma jagħtix l-isem, mela aħna li rridu niddiskutu xi ħaġa oħra?! (Interruzzjonijiet)

IĊ-CHAIRPERSON: Itfu l-microphones, jekk jogħġobkom. L-ewwel nett bħas-soltu, tkellmu wieħed wieħed għaliex ma ninstemgħux. Onor. Farrugia, nassigurak li l-Oppożizzjoni għandha l-interess kollu li jkompli. Fil-fatt, l-Oppożizzjoni trid li tibda rapport ieħor u l-Gvern qed iwaqqafha milli jidher. 

ONOR. OMAR FARRUGIA: Inserraħlek rasek, Sur President, li l-Gvern għandu kull interess li jara dawn ir-rapporti mexjin. Serraħ rasek.

IĊ-CHAIRPERSON: Mela jekk triduna nixmu, ħalluna ħalli naħdmu. Mela aqbel magħna li jitla’ r-rapport li jmiss. L-Oppożizzjoni hekk qed tgħid: Ejja ħalli nimxu. Ejja ħalli naħdmu. 

ONOR. DAVID AGIUS: Hemm xi oġġezzjoni li ntellgħu rapport ieħor sakemm intom tagħtu l-ismijiet? Intom qed twaqqfuna mhux aħna. 

ONOR. ALEX MUSCAT: Jekk tagħtuna ċans nitkellmu, nitkellmu. Kif tafu ben tajjeb, f’din il-Leġiżlatura saret eċċezzjoni biex qbadna suġġett li ntemm mal-Leġiżlatura preċedenti u komplejna bih. 

ONOR. DAVID AGIUS: Bi qbil.

ONOR. ALEX MUSCAT: Bi qbil fuq il-kronoloġija ta’ kif se nkomplu! Qed naqbel miegħek kollega, u dak il-qbil se nonorawh. Se nġib l-estratt ta’ x’konna ftehemna eżatt. Issa kemm tgħidulna min-naħa tagħkom jekk fil-mument li taraw x’konna ftehemna, intomx beħsiebkom timxu ma’ dak li ftehemna. Dak li tridu tgħidulna intom. Jiġifieri jekk hemm ftehim bil-miktub dwar kif konna se nipproċedu, se tonorawh jew le? Għaliex hawnhekk qegħdin turuna li m’intomx.

ONOR. DAVID AGIUS: Intom qed twaqqfuna billi m’intomx tagħtuna l-ismijiet. 

ONOR. ALEX MUSCAT: Imma kien hemm dan il-ftehim.

ONOR. GRAHAM BENCINI: X’inhu l-ftehim?

ONOR. DAVID AGIUS: Mhux qegħdin tagħtuna l-ismijiet. Il-ġimgħa d-dieħla jmiss tal-ElectroGas.

ONOR. ALEX MUSCAT: Il-ħin li qed jinħela llum huwa kollu min-naħa tal-Oppożizzjoni għaliex kieku s’issa ilna tliet kwarti li bdejna d-diskussjoni.

ONOR. GRAHAM BENCINI: Dażgur!

ONOR. DAVID AGIUS: Imma skużi, kieku tajtuna l-isem, kieku diġà mexxejna.

IĊ-CHAIRPERSON: L-Oppożizzjoni trid timxi fuq rapport ieħor. X’diffikultà hemm?

ONOR. GRAHAM BENCINI: Intom għandkom oġġezzjoni? 

ONOR. ALEX MUSCAT: Jekk jingħalaq is-suġġett tagħkom …

(Interruzzjonijiet)

ONOR. GRAHAM BENCINI: Dak li jinteressakom mela! L-interess tagħkom huwa li ma mmexxux min-naħa tagħna. Dak l-interess tagħkom.

ONOR. ALEX MUSCAT: Le, dejjem hekk kien. 

ONOR. DAVID AGIUS: Mela ma tagħtuniex l-isem, ma nistgħux nagħmlu laqgħat u tagħna ma jitilgħux bħala rapporti. Illum twelidna! Ma tistgħux tagħmlu hekk! 

(Interruzzjonijiet)

ONOR. OMAR FARRUGIA: Ikkalma ftit! Sur President, ejja nsibu kompromess. Ejja ngħajtu lix-xhieda li għandna llum biex inkomplu din id-diskussjoni.

ONOR. DAVID AGIUS: Agħtuna isem biex inkunu nistgħu mmexxu. 

ONOR. OMAR FARRUGIA: L-Onor. Muscat se jipprovdi dan il-verbal jew dan il-proċess li ġie maqbul miż-żewġ naħat u fl-aħħar tal-laqgħa niddeċiedu għal li jmiss. 

ONOR. DAVID AGIUS: Ma tistax ma tagħtix isem biex inkomplu d-diskussjoni. 

ONOR. OMAR FARRUGIA: Ejja ħalli nlestu din il-laqgħa, kollega.

ONOR. DAVID AGIUS: Agħtuna l-isem. Mela m’għandkomx isem, qegħdin erbgħa min-naħa tal-Gvern? 

ONOR. OMAR FARRUGIA: Sur President, nibqgħu għaddejjin u niftiehmu bil-ftehim. 

ONOR. DAVID AGIUS: X’inhi l-problema tagħkom li tagħtu isem?

ONOR. ALEX MUSCAT: Mela le! Fuq tal-faqar? 

ONOR. DAVID AGIUS: Fuq tal-faqar u fuq tal-ElectroGas.

ONOR. GRAHAM BENCINI: Mhux fuq tal-faqar, fuq tal-ElectroGas.

ONOR. DAVID AGIUS: Ir-rapport dwar il-faqar huwa d-diskussjoni tagħkom; tellajtuha intom. Erba’ ġimgħat bla isem! 

ONOR. ALEX MUSCAT: Kollegi, jidher ċar li ġejtu kkargati biex ittellfu l-laqgħa tal-lum. 

ONOR. GRAHAM BENCINI: Le, intom qed ittellfu mela aħna. 

ONOR. DAVID AGIUS: Aħna rridu nuru n-nies li intom m’għandkomx isem biex wara dak li ilkom tgħidulna, ċjoè biex ma naħlux ħin, issa intom ħlejtu xahar sħiħ. 

ONOR. ALEX MUSCAT: Kollegi, illum ħlejtu tliet kwarti.
ONOR. DAVID AGIUS: Intom xahar ħlejtu mhux tliet kwarti. Xahar biex ma tajtux isem! 

ONOR. ALEX MUSCAT: Le, dak inti qed tgħidu, Onor. Agius.

ONOR. DAVID AGIUS: Mela agħti isem. X’qed iżommok milli tagħti isem? 

ONOR. GRAHAM BENCINI: Il-fatti qed jgħiduh dan. 

ONOR. DAVID AGIUS: Jiġifieri jekk tibqgħu ma tagħtux isem nibqgħu ma niddiskutuhx is-suġġett tagħna?

ONOR. GRAHAM BENCINI: Sur President, se jkollna sitwazzjoni fejn għandna rapport magħżul mill-Gvern li huwa s-suġġett tal-faqar, suġġett ieħor li l-Gvern irid iżomm miftuħ li huwa s-suġġett tal-ElectroGas, u aħna m’għandniex dritt intellgħu suġġett ieħor, hux hekk? 

IĊ-CHAIRPERSON: Qed nifhmu kemm qed naqgħu fir-redikolu? Il-Gvern irid iwaqqaf lill-Oppożizzjoni milli ttella’ suġġett fil-Parlament ta’ Malta!

ONOR. OMAR FARRUGIA: Sur President, ejja nkomplu bil-laqgħa.

IĊ-CHAIRPERSON: Ara tmorrux tħabbtu fuq qalbkom ... 

ONOR. GRAHAM BENCINI: Kulħadd qed jara x’inhu għaddej.

(Interruzzjonijiet)

ONOR. OMAR FARRUGIA: Ejja ħalli nkomplu bil-laqgħa għax dawn in-nies li hawn quddiemna għandhom x’jagħmlu u anke jien għandi x’nagħmel. Ejja ħalli nkomplu!

IĊ-CHAIRPERSON: Mhux biżżejjed taf, Onor. Farrugia, il-proċedura li jkollna fil-plenarja, darba kull sitt xhur. Issa anke fil-PAC tridu twaqqfuna? (Interruzzjonijiet) Għaliex qed joħorġu r-riżultati, dik li qed idejjaqkom! 

ONOR. OMAR FARRUGIA: Ilna 44 minuta u x-xhieda għadhom barra!

ONOR. DAVID AGIUS: Ilkom erba’ ġimgħat biex tagħtu isem. Xahar biex tagħtu isem. Agħtuh l-isem! X’qed iżommkom milli tagħtu l-isem?

ONOR. OMAR FARRUGIA: Sur President, naħseb li hawn qbil li nkomplu b’din il-laqgħa tal-lum. Hawn dawn in-nies ilhom jistennew tliet kwarti.

ONOR. DAVID AGIUS: Sur President, nipproponi li l-ġimgħa d-dieħla d-diskussjoni tkun dwar is-suġġett tal-ElectroGas. 

ONOR. OMAR FARRUGIA: Se nipprovdu l-ftehim fl-aħħar ta’ din il-laqgħa u nimxu minn hemmhekk. 

ONOR. DAVID AGIUS: Mhux il-ftehim! Jien qed ngħid li l-ġimgħa d-dieħla għandu jkun is-suġġett tal-ElectroGas.

ONOR. OMAR FARRUGIA: Hemm ftehim bejn iż-żewġ naħat. 

ONOR. GRAHAM BENCINI: X’inhu l-ftehim?

ONOR. OMAR FARRUGIA: Minflok ma s-Segretarja tal-Kumitat se tieħu ħsieb issib din il-korrispondenza, se nipprovduha aħna fis-siegħa li ġejja. Ejja nkomplu bil-laqgħa.

ONOR. DAVID AGIUS: Jiġifieri sa tmiem il-laqgħa tal-lum se tagħtuna l-isem tax-xhud tagħkom għall-ElectroGas? 

ONOR. OMAR FARRUGIA: Le le, mhux qed ngħid hekk. 

ONOR. DAVID AGIUS: Minn xiex qegħdin tibżgħu?

ONOR. OMAR FARRUGIA: Nibżgħu? Minn xiex se nibżgħu aħna?!

ONOR. DAVID AGIUS: Mela agħtuna l-isem! Daqskemm ilkom tgħidulna li se ntawlu! X’affarijiet dawn! X’qed iżommkom?

ONOR. OMAR FARRUGIA: Dan xi kliem hu?! Se mmorru niġġieldu jew?! F’ġieħ is-sewwa!

ONOR. DAVID AGIUS: X’qed iżommkom milli tagħtuh? 
ONOR. OMAR FARRUGIA: Ma tistgħux taqgħu iżjed fil-baxx!

ONOR. DAVID AGIUS: X’qed iżommkom milli tagħtu l-isem? 

 ONOR. ALEX MUSCAT: Xejn mhu qed iżommna. 

ONOR. DAVID AGIUS: Mela agħtuh! Mela s-suġġett tagħna ndumu erba’ ġimgħat biex nagħmluh. 

IĊ-CHAIRPERSON: Jekk jogħġobkom. Saru t-2.45 p.m. Nafu li bħala Kumitat għandna xhud imħarrek hawn barra li ilha tistenna għal din id-diskussjoni u nifhmu li dawn il-persuni ġew mill-professjoni tagħhom – għaliex illum għandna persuna mill-Price Waterhouse Coopers (PwC) – biex jagħtu x-xhieda tagħhom. Jekk ma jimpurtax, se nagħmilha ċara; fl-4.00 p.m. naġġornaw biex immorru fil-Plenarja. Jekk jogħġobkom, sat-3,30 p.m. ipprovdu dan li qed tgħidu. Fl-3.40 p.m. ix-xhud ta’ quddiemna se nissospenduha, però sat-3.30 p.m. jew qabel tridu tipprovdu dan li qegħdin tgħidu, imbagħad il-Kumitat ikun jista’ jirriżumi bid-diskussjoni dwar is-suġġett li jmiss. Din tal-kelb u qattus ma niflaħhiex u ma nistax nifhimha. 

ONOR. OMAR FARRUGIA: Sur President, inkomplu bil-laqgħa. Qegħdin naqblu li fl-3.40 p.m. se nipprovdu l-ftehim. 

IĊ-CHAIRPERSON: Le, sal-3.40 p.m. inkomplu bix-xhud u sat-3.30p.m. ipprovdu l-ftehim. Ngħaddu issa għall-item li jmiss u tissejjaħ ix-xhud.



RAPPORT TAL-AWDITUR ĠENERALI A REVIEW OF THE IMPLEMENTATION OF SUSTAINABLE DEVELOPMENT GOAL 2: ADDRESSING PRE-OBESITY AND OBESITY (JULY 2023)

IĊ-CHAIRPERSON: Għal-laqgħa tal-lum kellu jitħarrek rappreżentant tal-PwC b’referenza għar-rapport Weighing the Costs of Obesity in Malta li kienu ħejjew u li kien ġie kkonsidrat mill-Uffiċċju Nazzjonali tal-Verifika meta ħejja l-istess rapport li qed niddiskutu llum.

Nilqgħu lis-Sa Angelique Spina. Il-waranofsinhar it-tajjeb. Grazzi ħafna talli ġejt għal din il-laqgħa tal-Kumitat. Skużana tad-dewmien. Il-battibekki ma jonqsux f’dan il-Kumitat, però konna qegħdin nitkellmu fuq suġġett li huwa irrispettivament minn dan li qegħdin niddiskutu hawnhekk. 

Bħala PwC ġejtu kkuntattjati għax dan il-Kumitat tella’ quddiemu r-rapport li ħejja l-Awditur Ġenerali dwar l-obeżità u fost numru ta’ studji oħrajn, saret referenza għax-xogħol li kien sar minn PwC f’Marzu tal-2017 – ilu ftit żmien u naħseb hemm bżonn li jkun updated min-naħa tagħna – għaliex rawh bħala dokument validissimu għad-diskussjoni li għandna. 

Min-naħa tagħna tlabna lil jintbagħat xi ħadd mill-PwC sabiex tagħtuna spjegazzjoni tal-kontenut però se jkollna wkoll xi mistoqsijiet, jekk ma jimpurtax, fir-rigward ta’ dan id-dokument. Se nitolbok tintroduċi lilek innifsek billi tgħid ismek u tagħti l-background professjonali tiegħek, imbagħad tagħtina spjega fir-rigward tad-dokument li kontu nedejtu f’Marzu tal-2017. Naf li ilu ħafna! 

IS-SA ANGELIQUE SPINA (Direttur, PwC): Sur President, jien direttur fi ħdan il-PwC, preċiżament fil-qasam ta’ advisory deals. Ix-xogħol tiegħi jinvolvi spettru li huwa pjuttost varied, jiġifieri nħares lejn valuations, nagħmel studji dettaljati, partikolarment fil-qasam tar-real estate però tul iż-żmien għamilt ukoll studji fil-qasam tas-saħħa. Jiġifieri qabel dak, fl-2008 kien sar l-istudju Healthcare delivery in Malta u sussegwentement, fl-2016, għamilna dan l-istudju. Biex inkun ċara, dan l-istudju sar fuq inizjattiva tad-ditta li naħdem magħha, jiġifieri ma kien iffinanzjat mingħand ħadd u sar sempliċement għax rajnieh li kien relevanti għal Malta, even at that point in time. 

IĊ-CHAIRPERSON: Kollox sew. Bħala dokument huwa interessanti imma jekk ma jimpurtax, se nistaqsik fuq sezzjoni partikolari. Hemm is-sezzjoni ‘Weighing the Costs of Obesity’ u ssir referenza għal diversi setturi għaliex il-problema tal-obeżità f’pajjiżna qed twassal għal nefqa ta’ fondi pubbliċi u anke piż fuq is-settur privat f’dan ir-rigward. Anzi, ħalli nieħdok għal qabel u ma nafx jekk huwiex possibbli li tispjega kif inħadem ir-rapport, jiġifieri l-metodoloġija li ntużat, jekk bħala ġbir ta’ data sarx kollox internament, jekk itteħidx il-kuntest lokali u kienx hemm tqabbil ma’ kuntesti barra, imbagħad ngħaddu għal din is-sezzjoni għax din hija l-aktar sezzjoni li interessatni. 

IS-SA ANGELLIQUE SPINA: L-ewwel nett, bħala metodoloġija mhijiex metodoloġija ivvintata minn PwC Malta. Pereżempju ġiet applikata wkoll fl-Awstralja, fejn il-prevalenza tal-obeżità hija akbar anke minn Malta. Allura li għamilna kien li użajna l-qafas tal-metodu li għandhom huma u applikajnieh għal Malta. 

IĊ-CHAIRPERSON: Meta titkellem fuq il-prevalenza fl-Awstralja qed titkellem fuq punti perċentwali tal-pajjiż kollu jew fuq numri għax il-popolazzjoni hija akbar? 

IS-SA ANGELIQUE SPINA: Le, by every hundred. At that time però; illum ma nafx ngħidlek eżatt imma at that point in time kienet ukoll prevalenza qawwija. Ovvjament, min-naħa tal-ekonomisti l-metodoloġija kienet studjata fid-dettall. Jien qed nifhem li dan ma ġiex applikat biss fl-Awstralja imma hemm pajjiżi oħra. At that point in time li għamilnieh aħna però, l-Awstralja kienet maħduma, jiġifieri dan ir-rapport jeżisti anke għall-Awstralja. Id-differenza, ovvjament, hija li meta wieħed jikkomkpara l-Awstralja ma’ Malta ċerta informazzjoni mhix se tkun readily available f’ċerti oqsma. 

Hawnhekk li rrid ngħid huwa – ovvjament għadda ftit taż-żmien – li bħala PwC ma ħdimniex waħedna; ma  konniex biss ekonomisti naħdmu minn wara l-karti imma ngħaqadna dak iż-żmien mal-Ministeru għas-Saħħa u kien hemm aċċess għal ċerta informazzjoni. Fil-fatt, fil-parti tal-acknowledgements hemm imsemmija nies partikolari li għenuna f’dan ir-rigward. Pereżempju hemm il-Prof. Neville Calleja li kien a technical reviewer tal-pubblikazzjoni, hemm Miss Dorothy Gauci u hemm ukoll nies oħrajn. Ovvjament, biex wieħed jagħmel studju ta’ dan it-tip għandu bżonn l-informazzjoni u nsemmi b’mod paritkolari l-European Health Interview Survey (EHIS), li minnu stajna nidentifikaw il-prevalenza tal-obeżità at that point in time. 

Mela ngħatajna aċċess għal ċerta informazzjoni u mbagħad użajna l-metodoloġija li qed ngħidlek li mhijiex xi ħaġa tal-PwC Malta u għamilna dan l-assessment. Għalhekk, at a high level mhijiex xi ħaġa li ttestjajnieha Malta biss jew għamilnieha abbażi ta’ ħsieb li deherilna aħna. 

IĊ-CHAIRPERSON: Bħala kjarifika, qabel ma PwC Malta bdiet tuża din il-metodoloġija, it was tried, tested and proven hux hekk?

IS-SA ANGELIQUE SPINA: It was done in Australia for sure. 

IĊ-CHAIRPERSON: Imma kienu ħarġu diġà r-riżultati?

IS-SA ANGELIQUE SPINA: Iva, ir-rapport kien diġà ħareġ tal-Awstralja. Imbagħad għamilnieh aħna. 

IĊ-CHAIRPERSON: L-Onor. David Agius. 

ONOR. DAVID AGIUS: Dan ir-rapport sar follow-up tiegħu?

IS-SA ANGELIQUE SPINA: Le, ma reġax sar ieħor min-naħa tagħna. Kien hemm mumenti fejn ġie msemmi jekk nistgħux nagħmluh, però it was never followed up. 

IĊ-CHAIRPERSON: L-Onor. Claudette Buttigieg. 

ONOR. CLAUDETTE BUTTIGIEG: This is your own initiative, hux hekk? 

IS-SA ANGELIQUE SPINA: Iva, it is our own initiative 100%. 

ONOR. CLAUDETTE BUTTIGIEG: Naħseb li dan il-Parlament huwa grat għal din l-inizjattiva. Meta tgħid li kien hemm il-ħsieb, min-naħa tagħkom jew kien hemm diskussjonijiet mal-Gvern u mal-Ministeru għas-Saħħa, pereżempju, biex forsi dan ikun jista’ jerġa’ jsir? 

IS-SA ANGELIQUE SPINA: Kien hemm diskussjoni ma’ min kien għenna at that point in time, però it was never followed up. Min-naħa tagħna dan l-istudju għamilnieh darba, bħalma qed taraw huwa studju intensiv u biex ngħid kollox, wara li għamilnieh għedna li ħadilna ħafna ħin. 

ONOR. DAVID AGIUS: Fhimtek sew li bbażajtu fuq tal-Awstralja? 

IS-SA ANGELIQUE SPINA: Iva. 

ONOR. DAVID AGIUS: Anke fejn jidħlu l-finanzi? Jiġifieri l-mod ta’ kif wasaltu għall-figuri …

IS-SA ANGELIQUE SPINA: Le, il-figuri huma fuq Malta. 

ONOR. DAVID AGIUS: Jiġifieri kif huma għamluhom relatati għall-Awstralja għamiltuhom intom relatati għal Malta hux hekk?

IS-SA ANGELIQUE SPINA: Eżatt. Hemm differenza u jekk nidħlu fit-teknika, over and above dak li ħadna aħna, li huma d-direct and indirect impacts, huma saħansitra marru to the level of measuring the impact on mental health and discrimination, which is much deeper than what we did. Aħna ma kellniex l-informazzjoni biex ninżlu to that level. Fil-fatt, hemm an exclusion – it is clearly mentioned – li aħna ma dħalniex fil-parti ta’ x’jiġri lil xi ħadd from a social point view, li jista’ jkun aktar soġġett għal diskriminazzjoni, jew għal dipressjoni, jew għal problemi aktar profondi minn dawk li ħadna aħna. 

ONOR. DAVID AGIUS: Jiġifieri dawn huma kważi ċertezza ta’ fondi li verament huma relatati mal-obeżità. 

IS-SA ANGELIQUE SPINA: Dawn huma dawk li at that point in time stajna nikkwantifikaw. 

ONOR. CLAUDETTE BUTTIGIEG: Jiġifieri tal-Awstralja kellu a social impact assessment over and above the financial. 

IS-SA ANGELIQUE SPINA: Iva, kellhom dak il-livell li semmejt. 

ONOR. DAVID AGIUS: U dan fl-Awstralja ġie costed? 

IS-SA ANGELIQUE SPINA: Sar fl-Awstralja. 

ONOR. DAVID AGIUS: Imma ġie costed ukoll? 

IS-SA ANGELIQUE SPINA: Ġie costed ukoll. 

ONOR. DAVID AGIUS: F’dan ir-rapport? 

IS-SA ANGELLIQUE SPINA: Le. 

ONOR. DAVID AGIUS: Dak le, imma b’referenza għal paġna 22, fejn hemm li d-direct costs tal-public sector u l-private sector jammontaw għal total ta’ €23.8 miljun, u bħala indirect costs hemm total ta’ €12.5 miljun, u allura t-total tad-direct u indirect costs huwa ta’ €36.3 miljun, dawk huma excluding the social impact hux hekk? 

IS-SA ANGELIQUE SPINA: The additional social impact. 

IĊ-CHAIRPERSON: Ejjew nimxu b’mod strutturat. Naf li se jkunu domandi bażiċi għalik imma l-Membri tal-Kumitat mhux kollha għandhom background fl-ekonomija, jiġifieri tajjeb li jiġu spjegati. 

Għamilt referenza għaliha però nixtieq nistaqsik x’inhi d-differenza bejn id-direct u l-indirect costs. Tinstema’ domanda bażika imma naħseb tajjeb li tiġi spjegata, anke għall-finijiet ta’ transcript u record u għal min qed isegwi dan il-Kumitat li mhux bilfors huwa involut fis-settur ekonomiku u li jifhem x’inhu direct u indirect. Jiġifieri tagħtina spjega ta’ direct u indirect, imbagħad nixtieq inkun naf kif ġew identifikati s-setturi. Pereżempju hemm il-‘Primary Care’ u l-‘iSpecialist care’; użajtu l-metodoloġija tal-Awstralja f’dak il-każ ukoll? 

IS-SA ANGELIQUE SPINA: Nibda bl-aħħar mistoqsija. Jekk qed tara dawn is-setturi fir-rigward ta’ direct u indirect, hemmhekk qed insegwu l-metodoloġija li applikat l-Awstralja. 

IĊ-CHAIRPERSON: Bl-esklużjoni ta’ dawk li semmejt l-ewwel bħala setturi. 

IS-SA ANGELIQUE SPINA: Dawk huma over and above. Fil-fatt, l-aħħar sentenza f’paġna 21 taqra hekk:

“It is important to note that the estimates of costs presented in the report underestimate the true picture of the obesity-related costs.”. 

Dan minħabba li ħallejna barra, u nikkowta:

“Examples of other obesity-related costs include financial, health and wellbeing costs, such as depression, discrimination and lower educational attainment.”.

Dak huwa dak li spjegajna fil-bidu u allura apparti din, l-Awstralja kellhom ukoll the additional social impact to this. Mill-bqija segwejna dik il-metodoloġija. 

IĊ-CHAIRPERSON: Fil-verità, mill-informazzjoni li ħadna bħala Kumitat, minn dakinhar ’l hawn żdiedu n-numri, jiġifieri ggravaw l-affarijiet. L-inflazzjoni nbidlet ukoll. Dawk huma variables. 

IS-SA ANGELIQUE SPINA: L-affarijiet huma differenti. Niġi issa għall-mistoqsija l-oħra, fejn tlabtni ngħid x’inhi d-differenza, fil-prinċipju, bejn direct u indirect costs. L-aktar li wieħed jitkellem huwa fuq id-direct costs. Jekk għandek bniedem li għandu prevalenza ta’ BMI li hija akbar mis-soltu, mill-aspett ta’ pharmaceuticals hija xi ħaġa ovvja li jekk jien għandi a certain level of weight, irrid nieħu X amount of millilitres for my weight filwaqt li xi ħadd li għandu BMI akbar, awtomatikament irid jieħu iżjed biex ikunu effettivi. This has a ripple effect from a health point of view. F’liema sens? Jekk tmur għand tabib, xi ħadd li għandu l-problema tal-obeżità jista’ jdum aktar biex ifiq on a particular issue. L-istess l-average length of stays (ALOS) fl-isptarijiet; tipikament ikunu itwal.

Hawnhekk importanti nsemmi l-punt li l-costs huma incremented, jiġifieri in addition. Mela jekk xi ħadd normali jmur l-isptar u jagħmel ħamest ijiem minħabba issue ta’ hemorrhage, pereżempju, bniedem obese kapaċi jagħmel ħamest ijiem u nofs u allura l-unika ħaġa li tiġi kkalkulata hawnhekk hija dik in-nofs ġurnata extra u mhux il-ħamest ijiem u nofs kollha kemm huma għax wieħed xorta se jkun qed jeħodhom il-ħamest ijiem. So that half day only is taken into account not the full five days because the five days is the base. It’s the additonal that would be taken. 

Meta ngħidu ‘Primary Care’ u ‘Specialist Care’, dawk huma l-areas li kienu ssettjati fil-metodoloġija u huma aktar faċli biex tikkalkulahom when we go on the direct side. When we go onto the indirect, l-indirect huma ftit aktar diffiċli biex wieħed jikkalkulahom. Pereżempju l-‘Presenteeism’ huwa meqjus bħala indirect cost għax sfortunatament, huwa spiss innutat li nies b’ċerta prevalenza ta’ obeżità jkunu inqas produttivi fuq ix-xogħol; ikun hemm aktar sick għax ikun hemm aktar issues relatati ma’ saħħa fil-mument li bniedem ikollu din l-issue. 

Importanti wkoll ninnota li hawnhekk, jekk m’iniex sejra żball, imxejna minn 15-il sena ’l fuq, jiġifieri m’għandniex tfal. Ir-raġuni kienet li the underlying survey ma kienx jinkorpora t-tfal u allura ma stajniex inkunu nafu kemm kienet il-prevalenza ta’ obeżità fit-tfal. Dan ifisser li s-sitwazzjoni hija akbar minħabba żewġ raġunijiet; parti għax m’aħniex nieħdu into account a certain element on the social u parti għax m’aħniex qed nieħdu t-tfal. 

IĊ-CHAIRPERSON: F’paġna 22 hemm it-Tabella 4 u fiha hemm dawk li huma direct costs u dawk li huma indirect costs b’referenza għat-tabella ta’ qabel. Hemm tliet kolonni, jiġifieri n-nefqa mis-Settur Pubbliku ċjoè mill-fondi pubbliċi, in-nefqa mis-Settur Privat u naħseb li fit-tielet kolonna hemm it-total ta’ bejniethom flimkien, u allura l-aggregate tan-nefqa tal-pajjiż fir-rigward tal-obeżità.

IS-SA ANGELIQUE SPINA: Iva, hekk hu.

IĊ-CHAIRPERSON: F’paġna 23 imbagħad hemm il-Figure 9 u hemm in-numri f’perċentwali u f’forma ta’ flowchart u nixtieq li jkollna spjega tagħhom, mhux wieħed wieħed. Pereżempju qed ninnota li fil-Primary Care l-privat qed jonfoq aktar għax qed jonfoq 58%. Hemm spjega ta’ dawn in-numri u ta’ kif il-privat wasal biex jonfoq aktar għall-Primary Care meta nafu li f’pajjiżna l-primary healthcare hija offruta b’xejn?

IS-SA ANGELIQUE SPINA: Żgur hemm raġuni però għadda ż-żmien u ma niftakarx id-dettalji eżatt. U jekk se tgħidli nimxu waħda waħda, irrid nidħol fil-mudell għaliex hemm mudell finanzjarju wara dan kollu u emmnuni, it is not a simple one. Għaldaqstant huwa diffiċli għaliha li offhand nagħtikom raġunijiet li m’iniex ċerta minnhom mija fil-mija.

IĊ-CHAIRPERSON: Nifhmuk, però jekk inhu possibbli, – bil-ħin kollu tiegħek, jiġifieri mhux qed norbtuk b’xi termini – jekk ikollkom x’informazzjoni huwa possibbli li tintbagħat bil-kitba lill-Kumitat? 

IS-SA ANGELIQUE SPINA: Min-naħa tagħna nistgħu nħarsu ftit aktar lejn id-dettall ta’ din il-flowchart però forsi jiġu artikulati l-mistoqsijiet li ma nistax nirrispondi u jintbagħtulna biex inkunu nistgħu nirrisponduhom. 

IĊ-CHAIRPERSON: Kollox sew. Mela fil-każ li se nagħmlu huwa li bħal din il-mistoqsija li għamiltlek, tintbagħatlek bil-kitba mill-Kumitat biex ikollok il-ħin tiegħek sabiex tagħtina risposta. 

IS-SA ANGELIQUE SPINA: Kollox sew.

IĊ-CHAIRPERSON: Grazzi. Imbagħad ipprogressajtu fir-rapport u qsamtu d-direct mal-indirect – mistoqsija li saret ukoll lill-Awditur Ġenerali – imma użajtu l-BMI għax huwa the next best thing, għalkemm hemm argumenti kontrih qed nifhem, hux hekk? 

IS-SA ANGELIQUE SPINA: Eżattament. At that point in time ħassejna li dak kien l-aħjar li stajna nużaw in terms of measure. Nifhem ukoll li kien hemm diskussjonijiet dwar other potential ways to measure, however, that is what we applied for the study u that is what was applied in the case of Australia as well. 

IĊ-CHAIRPERSON: Fir-rigward tal-konklużjonijiet, jidher li kien hemm forma ta’ rakkomandazzjonijiet jew inkella ħarsa lejn in-nuqqasijiet preżenti li għandna. Forsi tista’ tagħtina spjega – sommarju qed nitlob mhux ħafna dettall għax min irid jista’ jmur u jara r-rapport –  ta’ x’ħareġ minn dan l-istudju. Jiġifieri x’kien ir-riżultat wara li ġew analizzati dawn in-numri kollha?

IS-SA ANGELIQUE SPINA: Naħseb li at that point in time, waħda mill-affarijiet li konna ddiskutejna kienet li kien hemm a concerted effort in order to address this issue on various angles. Pereżempju kien hemm l-issue tal-food labelling, mhux biss f’Malta imma hemm ukoll regolamenti tal-Unjoni Ewropea li wieħed ikun jista’ jsegwi. Insemmi wkoll l-implimentazzjoni ta’ miżuri min-naħa tal-Gvern bħal, pereżempju, skills induced incentives, jew tax credits for those individuals pursuing a sport activity; affarijiet li jgħinu u jimmitigaw il-problema tal-obeżità. 

Semmejt il-parti tal-food labelling iżda hemm ukoll dawk li huma relatati ma’ affarijiet li jista’ jippromwovi l-Gvern, bħal tax incentives, which my understanding at the time was that it was bieng considered, so that is also why it is written there. Hemm affarijiet oħra msemmijin hawnhekk, fosthom the School Fruit and Vegetable Schemes, li kienu se jiġu promossi minħabba l-prevalenza tal-obeżità fit-tfal u allura dak kien mod ta’ kif tippromwovi healthy eating; media campaigns; and incentivising physical activity billi, pereżempju, tnaqqas it-taxxa fuq sports equipment eċċ. Dawn kienu ftit mill-ideat li kienu msemmijin at that point in time as a way of addresing the issue. 

IĊ-CHAIRPERSON: Hawn numri inkwetanti ħafna u huma in line ħafna ma’ dak li rriżulta mill-Uffiċċju tal-Awditur Ġenerali. Pereżempju f’paġna 35, fit-tieni kolonna, fil-paragrafu li jibda “Mortality risks”, qed jingħad hekk:

“It is estimated that between 6.5 to 13.7 years of life are lost by obese individuals having a BMI ranging 40.00 kg/m2 to 59.00kg/m2.”.

Qed nifhem li dak huwa numru internazzjonali u mhux lokali biss. Għax imbagħad nixtieq ngħaqqad dan ma’ dak li qiegħed jingħad fl-aħħar sentenza tal-introduzzjoni f’paġna 36:

“However, following on the methodology adopted by the WHO in this report, we estimate that 17% of total deaths in Malta are attributable to overweight and obesity.”.

L-ewwel staqsejtek jekk huwiex internazzjonali jew lokali biex nara jekk sarx paragun mas-sitwazzjoni internazzjonali jew inkella ffokajtux biss fuq riżultanzi ta’ Malta. Pereżempju 17% huwa għoli paragunat ma’ ta’ barra? Qiegħda f’pożizzjoni li tirrispondi? 

IS-SA ANGELIQUE SPINA: Din waħda minn dawk li nitlobkom li tibagħtuli bil-miktub u nwieġeb għax inkun qed nirriskja li ngħid xi ħaġa li tiżgwidakom. So, might as well I’ll look into the references li għandna u nirrispondi f’aktar dettall wara li narahom. 

IĊ-CHAIRPERSON: Jekk jogħġbok, aħjar hekk. Jiġifieri qed nagħmel referenza għal paġna 36. 

IS-SA ANGELIQUE SPINA: Fhimtek. 

IĊ-CHAIRPERSON: Hawn aktar mistoqsijiet? L-Onor. Claudette Buttigieg. 

ONOR. CLAUDETTE BUTTIGIEG: Se nerġa’ mmur lura għal meta semmejt li l-metodoloġija ntużat fl-Awstralja. Fil-każ tal-Awstralja, min ikun ikkummissjonah studju bħal dan? 

IS-SA ANGELIQUE SPINA: Sa fejn tagħtini l-memorja, kien instigat mill-Gvern. 

ONOR. CLAUDETTE BUTTIGIEG: Mhux mill-privat?

IS-SA ANGELIQUE SPINA: Le.

ONOR. CLAUDETTE BUTTIGIEG: Bħala kumpanija ta’ ċertu portata u importanti, intom kif tħarsu lejn dan l-impatt finanzjarju? Naf ukoll li żżommu diversi klijenti kbar tagħkom aġġornati b’dak li jkun qed jiġri, allura xi ħaġa bħal din, in-negozji l-kbar ta’ pajjiżna b’liema mod taħseb li jħarsu lejha bħala informazzjoni? X’differenza tagħmlilhom? Taħseb li seta’ kellha – għax peress li ilha qed noqgħod attenta kif nagħmillek il-mistoqsija – effett fuq deċiżjonijiet marbuta mar-riżorsi umani ta’ kumpaniji? 

IS-SA ANGELIQUE SPINA: Mhijiex mistoqsija faċli. Il-verità hija li taffettwa u speċjalment meta nitkellmu fuq foreign direct investment, jiġifieri investimenti li jħarsu lejn Malta fejn hemm bżonn ammont kbir ta’ nies jaħdmu lokalment, ovvjament se jħarsu lejh il-fatt li għandna prevalenza qawwija fejn tidħol l-obeżità. Taffettwa wkoll il-produttività at every level fejn jidħol ix-xogħol u mill-istudji ħareġ li hemm konnessjoni ċara bejn l-obeżità u l-absenteiesm. Jew inkella jkollok presenteeism fejn il-persuna qiegħda hemm imma, sfortunatament, the wellbeing isn’t there, which can effect productivity across any business. Forsi bħala Maltin aktar imdorrijin biha iżda l-barranin se jħarsu lejha żgur. Mhux qed ngħid li f’pajjiżi oħra ma teżistix, għax ninsab ċerta li teżisti all across, imma għaċ-ċokon tagħna hija prevalenti sew. Għall-inqas at the time li konna qegħdin naraw aħna żgur hekk kienet.

IĊ-CHAIRPERSON: L-Onor. Buttigieg fakkritni f’xi ħaġa oħra. Se nagħmillek mistoqsija li hija aktar dwar l-opinjoni professjonali tiegħek fir-rigward ta’ dan id-dokument. Ovvjament inti taf x’metodoloġija ġiet użata. Taħseb li l-metodoloġija –  mhux in-numri, għax in-numri huma differenti – użata fl-2017 għadha applikabbli kieku jkollha tiġi applikata llum?

IS-SA ANGELIQUE SPINA: Iva. 

IĊ-CHAIRPERSON: Jiġifieri l-metodoloġija u l-mod ta’ kif inħadmu l-kalkoli għadhom relevanti għal-lum. 

IS-SA ANGELIQUE SPINA: Iva. Biex tagħmilha xorta jkollok dipendenza fuq il-health surveys. Dak iż-żmien kellna health survey li kien sar ftit qabel. Allura, idealment, l-ewwel ikollok a health survey, li huwa xi ħaġa li nemmen li ssir minħabba li Malta tirrapporta lill-World Health Organisation (WHO) u other outside setups, imbagħad dak is-survey ikun jista’ jintuża għal dan l-iskop u wieħed jista’ anke juża l-istess metodoloġija. 

ONOR. CLAUDETTE BUTTIGIEG: Inti aċċennajt għall-Prof. Neville Calleja, li huwa at the forefront f’dak li għandu x’jaqsam ma’ statistika marbuta mas-saħħa u huwa responsabbli għal ħafna rapporti li saru f’pajjiżna f’dan ir-rigward. Norbot ma’ dak li kien qed jgħid iċ-Chairman. Naħseb li l-mistoqsija hija daqsxejn ovvja, imma taħseb li wasal iż-żmien li nagħmlu studju ieħor biex inqabblu ma’ dan? Qegħdin naraw dak li rrapporta l-Awditur Ġenerali fuq dan is-suġġett imma finanzjarjament, ladarba l-affarijiet iggravaw u aħna qegħdin nirreferu għal xi ħaġa li għandha ż-żmien, kemm fil-fehma tiegħek huwa urġenti li jsir studju ieħor biex naraw fiex aħna verament? 

IS-SA ANGELIQUE SPINA: Nemmen li wasal iż-żmien għax issa għaddew numru ta’ snin imma naħseb ukoll li jista’ jiġi rfinut aħjar. Fl-opinjoni tiegħi, f’dan l-istudju għandhom jiġu inklużi wkoll it-tfal, jiġifieri m’għandekx tillimita ruħek għal dawk minn 15-il sena ’l fuq għaliex sfortunatament, il-problema tibda from earlier years. F’moħħi għandi li tista’ tibni fuq li hemm u żżid. Nemmen però li l-parti tal-mental health u d-depression eċċ. xorta se tibqa’ diffiċli u potenzjalment ikollha element ta’ soġġettività. 

IĊ-CHAIRPERSON: Diffiċli biex tinkludihom għax m’għandniex id-data? 

IS-SA ANGELIQUE SPINA: Fiż-żmien li għamilnieh aħna ħassejna li kien ikun hemm wisq soġġettività fl-istudju li kieku daħħalnieha. Fil-fatt ma daħħalnihiex. 

IĊ-CHAIRPERSON: F’liema sens soġġettività? 

IS-SA ANGELIQUE SPINA: Ma kienx hemm data. Hawnhekk mhux bħal meta għandek survey li tista’ tibbaża ċerta statistika fuqu. Is-survey ma kienx iħares lejn dan.

IĊ-CHAIRPERSON: Jekk qed nifhem sew kien hemm nuqqas ta’ riżorsi, biex insejħilhom hekk, jew inkella riżultanzi sabiex jiġu applikati f’dan ir-rigward. Però li kieku jkun hemm din id-data, kieku tkun … 

IS-SA ANGELIQUE SPINA: Tista’ tiftaħ aktar kieku.

IĊ-CHAIRPERSON: Qed ngħidlek għax dan huwa l-iskop ta’ dawn it-tip ta’ kumitati, jiġifieri li naraw fejn hemm nuqqasijiet u jkun jista’ jkun hemm xi entità governattiva jew l-istat li jgħid: Għandna mmorru f’dik id-direzzjoni u naraw dawn in-nuqqasijiet. L-Awstralja setgħu jsibuhom; f’Malta m’għandniex għax ma kellniex dik l-informazzjoni, jiġifieri dawk ir-riżultanzi ma rriżultawx għax id-data disponibbli wisq soġġettiva. 

IS-SA ANGELIQUE SPINA: Eżatt. 

ONOR. DAVID AGIUS: Hawnhekk qed nibbażaw fuq il-figuri tal-2016 u tal-2017 meta ġie konkluż. Li kieku kellna nestrapolaw in-nefqa ta’ €36.3 miljun, li qed nifhem li hija fis-sena, mill-esperejnza tiegħek fl-2024 xi jkunu l-figuri? 

IS-SA ANGELIQUE SPINA: Ovvjament kieku jridu jiġu inflated skont l-indiċi. 

ONOR. DAVID AGIUS: Mingħajr ma ndaħħlu s-social impact assessment fuqu? 

IS-SA ANGELIQUE SPINA: Ovvjament li le.

ONOR. DAVID AGIUS: Nersqu viċin l-€40 miljun jew il-€45 miljun fis-sena?

IS-SA ANGELIQUE SPINA: I’m good in maths imma at this level … Imma iva, probabbilment inkunu viċin l-€44 miljun jew il-€45 miljun meta tqis l-inflazzjoni, jiġifieri taqbad l-istess punt and you just plot it to today assuming inflationary movements. 

ONOR. DAVID AGIUS: Qed nifhmu li jekk nagħmlu xi ħaġa, bħala pajjiż inkunu nistgħu nibdew innaqqsu l-costs ta’ dawk il-€50 miljun u dawk il-flus ikunu jistgħu jintużaw għal affarijiet oħrajn. Dak huwa l-iskop hux hekk? 

IS-SA ANGELIQUE SPINA: Biex insemmi kollox, f’pajjiżi oħrajn jiġu measured. Jiġifieri hemm mod ta’ kif wieħed ikejjel ċerti inizjattivi li wieħed jista’ jieħu f’dan il-qasam kontra dak il-cost. Inti tagħmel baseline, bħalma tagħmel f’affarijiet oħra, imbagħad tintroduċi l-miżuri li temmen li huma effettivi kontra l-obeżità. They can be measured against a baseline. So the baseline is what it is and 2016 is irrelevant for today because it’s too far back. Però jekk tibda l-baseline llum u mbagħad taħdem kontriha u tgħid b’dan it-tax incentive – qed insemmih bħala eżempju għax tista’ tkun kwalunkwe ħaġa – tista’ tindirizza din l-issue, pereżempju, you could actually measure. F’pajjiżi oħra this can be measured u sa fejn naf jien, anke fl-Awstralja. 

ONOR. DAVID AGIUS: Li qed nipprova nasal għalih huwa li peress li mir-rapport li għandna tal-Awditur Ġenerali jidher li l-problema ma naqsitx imma jew baqgħet fejn kienet jew f’xi mumenti oħrajn morna għall-agħar, allura l-cost per year għall-pajjiż baqa’ tiela’. Mela biex nibdew innaqqsuh u nnaqqsu wkoll l-obeżità, u b’hekk nirbħu fit-tnejn li huma, mill-aspett professjonali u minn dak li inti taf dwar dan is-suġġett tħoss li għandu jkun hemm targeted measures li jkunu costed, naqblu?

IS-SA ANGELIQUE SPINA: Eżatt, tilħaq it-tnejn. Ċerta li għandna targets li rridu naslu għalihom fil-qasam tal-obeżità. Dak iż-żmien kellna wkoll u niftakar li ridna nkunu at a certian percentage. Għaldaqstant nemmen li jekk ikun hemm set targets u inizjattivi, se nnaqqsu kemm il-costs tal-pajjiż kif ukoll naslu biex ikollna soċjetà aktar b’saħħitha.
ONOR. DAVID AGIUS: Nifhmu li l-Gvern irid jagħmel il-parti tiegħu però nifhem ukoll li anke l-privat ikun irid jagħmel il-parti tiegħu. Mill-esperjenza tiegħek, il-privat fejn l-aktar li jista’ jgħin f’dan is-settur? Qed nistaqsik għaliex f’dan ir-rapport għandna l-costs għall-privat.

IS-SA ANGELIQUE SPINA: Jiġifieri kif jista’ jgħin il-privat in terms of reducing the cost? 

ONOR. DAVID AGIUS: Il-costs u forsi anke jgħin lill-ħaddiema b’rabta mal-obeżità. Għax veru li t-targets tal-PAC huma għall-Gvern imma naseb anke s-settur privat għandu l-costs u għandu interess li jara li s-soċjetà u l-ħaddiema tiegħu jkunu b’saħħithom biex ikollu a healthy workforce, produttività u affarijiet oħra. 

IS-SA ANGELIQUE SPINA: Mhux qed tiġini f’moħħi xi ħaġa speċifika li l-privat jista’ jagħmel. 

ONOR. DAVID AGIUS: Pereżempju fil-collective agreements rari naħsbu fuq kif nistgħu ngħinu lill-ħaddiema tagħna li għandhom problemi ta’ obeżità hux?

IS-SA ANGELIQUE SPINA: Waħda mill-ideat – hawnhekk pjuttost qed inneħħi l-kappell tax-xogħol tiegħi u din hija biss idea – hija li f’kumpaniji fejn għandek ammont kbir ta’ impjegati jingħataw provisions ta’ memberships jew affarijiet relatati ma’ attivitajiet fiżiċi.

ONOR. DAVID AGIUS: Physical activity bħal gym u mixi.

IS-SA ANGELIQUE SPINA: Tista’ anke tagħti l-ħin biex jattendu ċerti classes jew jagħmlu ċerti attivitajiet fiżiċi waqt li qegħdin ix-xogħol, jiġifieri tagħtihom il-ħin aktar milli flus. Ovvjament qed nitkellmu f’ċerti kumpaniji. Min-naħa l-oħra, f’dak li għandu x’jaqsam ma’ skejjel għandna naraw li jkun disponibbli ikel li huwa aktar healthy, xi ħaġa li nemmen li ssir to an extent, imma kapaċi jsir aktar. L-istess ħaġa tibqa’ sejra across all industries, anke fil-manifattura. Jekk hemm magna u tista’ tixtri biss ċertu tip ta’ ikel, ovvjament it’s counterproductive. U anyway m’għandekx ħin u xorta se tixtri affarijiet li huma inqas healthy. 

ONOR. DAVID AGIUS: Naħseb li rridu nġibu l-privat on board f’dan is-settur ukoll. Naqra diffiċli imma …
IS-SA ANGELIQUE SPINA: Trid tagħti inċentivi. F’dan ir-rapport konna semmejna xi affarijiet. Illum insejt xi wħud minnhom imma barra minn Malta hemm affarijiet li wieħed jista’ jinċentivizza l-privat bihom. Qed jiġuni f’moħħi t-tax incentives biex jgħinuhom jagħmlu dawn it-tip ta’ affarijiet li qed insemmi, bħal jagħtu ħin għall-attività fiżika. Naħseb li you need to entice the private sector to be able to think in this direction. 

IĊ-CHAIRPERSON: Fl-opinjoni tiegħi, u forsi m’iniex daqshekk informat fis-suġġett, parti mill-problema hija l-kultura ta’ min iħaddem, li jgħidlek li jekk se jipprovdi siegħa gym, dik is-siegħa tfisser siegħa inqas mix-xogħol. Naħseb dik hija mentalità li, sfortunatament, għadha prevalenti fis-soċjetà tagħna. 

IS-SA ANGELIQUE SPINA: Għalhekk irid ikun hemm link u jaraw benefiċċju minnha, inkella mhux se jagħmluha out of their own free will. 

ONOR. DAVID AGIUS: Tista’ tmur il-gym meta m’għandekx ix-xogħol imma x-xogħol jgħinek … Nistgħu nagħmluha l-Parlament, pereżempju.

IĊ-CHAIRPERSON: Allaħares nieħu l-istatistika tal-Membri Parlamentari fuq l-obeżità!

ONOR. DAVID AGIUS: M’għedtx hekk! Issa nkellmu lill-Ispeaker fuq din! L-Onor. Muscat, naħseb jaqbel! Le?

ONOR. CLAUDETTE BUTTIGIEG: Jekk irridu ngħidu xi ħaġa pożittiva, dan il-Parlament, fost affarijiet oħra, għandu x-showers għal min jiġi bir-rota eċċ., inkluż għall-ħaddiema. Jiġifieri jista’ jkun hemm inizjattivi li jkunu ta’ eżempju. Naħseb dik hija importanti ħafna.

Fakkartni ħafna fil-presenteeism b’mod partikolari għax waħda mill-affarijiet tal-obeżità hija l-isleep apnea u allura tista’ tkun fuq il-post tax-xogħol u torqod. Tista’ tkun perikoluża wkoll li tiġrilek waqt is-sewqan. Hemm ħafna affarijiet u naħseb li l-aktar ħaġa li laqtitni meta semmejt l-investiment barrani kienet li aħna nħarsu lejna nfusna u ma tantx narawhom dawn l-affarijiet għax drajniehom. Inti tidra li tara ċertu size ta’ nies imma meta mbagħad jiġi xi ħadd biex jagħmel investiment hawnhekk u jkun qed jikkonsidra jekk għandux staff b’saħħtu biżżejjed, naħseb li hija issue li għandna narsu lejha sew. 

IĊ-CHAIRPERSON: Sa Spina, nirreferik għat-Tabella 9 f’paġna 45, fejn hemm il-medication consumed fir-rigward ta’ numru ta’ kondizzjonijiet. Dawk in-numri qed nassumi li huma bbażati fuq informazzjoni lokali, mhux dik ta’ barra hux hekk?

IS-SA ANGELIQUE SPINA: Dejjem. In-numri mhumiex ibbażati fuq data mill-Awstralja għax ma tapplikax għalina. 

IĊ-CHAIRPERSON: Qed tissemma d-diabetes, pereżempju, u nassumi li l-ikel tagħna, komparat mal-ikel tal-Awstralja, ixaqleb aktar lejn il-ħelu. Għamiltu eżerċizzju komparattiv f’dan is-sens jew il-PwC Australia għamlet rapport għaliha? 

IS-SA ANGELIQUE SPINA: F’dak il-każ ma dħalniex into comparatives. Li naf hu li f’Malta għandna inċidenza akbar ta’ diabetes milli f’ċerti pajjiżi oħra. Ma nafx ngħidlek hux kontra l-Awstralja jew pajjiżi oħra, imma għandna ċerti inċidenzi akbar because we are insular, jiġifieri hemm inqas fresh blood u allura ċertu mard huwa aktar prevalenti fil-komunità tagħna. Dawk għandhom impatt u jaffettwawna b’mod differenti milli se jaffettwaw lil ċerti pajjiżi oħrajn. U dawk ittieħdu wkoll inkonsiderazzjoni għaliex joħorġu mis-survey u allura kienu captured hemmhekk.

IĊ-CHAIRPERSON: Fil-paġna 45 ukoll, jekk tara t-tabella ta’ taħt, għall-ewwel komponent, jiġifieri t-“Total spend on pharmaceuticals out-of-pocket per person”, intużat informazzjoni tal-2008. Dan għaliex ma kienx hemm informazzjoni disponibbli?

IS-SA ANGELIQUE SPINA: Imma mbagħad we would have inflated that data. Żgur! Jiġifieri jekk ma kellniex data disponibbli li kienet closer to that date, ovvjament we had to take what was available, jiġifieri d-data tal-2008, imbagħad jekk tmur fil-metodoloġija probabbilment se ssib li the inflation has been applied fejn ma kellniex data disponibbli at that point in time.

IĊ-CHAIRPERSON: Kollox sew. F’dan il-variable partikolari, biex ikkalkolajtu l-inflation ħaristru wkoll lejn statistika passata ħalli jkun hemm forma ta’ konsistenza jew le?

IS-SA ANGELIQUE SPINA: Jekk kellna data tal-2008 konna ħarisna bilfors lejn il-passat għaliex jekk konna fis-sena 2016, normalment inħarsu lejn x’joħroġ min-National Statisics Office (NSO) u mill-Bank Ċentrali and we would have applied those. 

IĊ-CHAIRPERSON: Li rriżulta kien li dejjem se jkollok inflazzjoni fiha din; dejjem se tikber din ir-rata. 

IS-SA ANGELIQUE SPINA: Iva, żgur. Ovvjament f’dak iż-żmien żgur u l-likelihood is that today you continue moving up, so the rate would have increased not decreased.

IĊ-CHAIRPERSON: Il-viżjoni li rridu mmorru fiha hija li tonqos, għalhekk qed nistaqsi. 

IS-SA ANGELIQUE SPINA: Le le, hekk hu. 

ONOR. CLAUDETTE BUTTIGIEG: B’referenza għall-issue tal-mediċina, dik ittieħdet mis-sistema tal-Pharmacy of Your Choice (POYC)?

IS-SA ANGELIQUE SPINA: Ma niftakarx eżattament minn fejn ittieħdet. Jekk ma jimpurtax, tibagħtuli din il-mistoqsija bil-miktub.

ONOR. CLAUDETTE BUTTIGIEG: Jekk hija meħuda mill-POYC, allura hija spiża diretta fuq il-pajjiż li hija sostanzjali.

IS-SA ANGELIQUE SPINA: Li niftakar huwa li l-Pharmaceutical Care fil-bidu nett konna qsamnieha taħt żewġ kolonni. Parti minnhom hija tal-Gvern, jiġifieri l-Public Sector. Hemm żewġ kolonni fejn tidħol il-Pharmaceutical Care.

IĊ-CHAIRPERSON: Qed tirreferi għal paġni 22 u 23.

IS-SA ANGELIQUE SPINA: Eżatt. Però mhux il-mediċini kollha; hemm ċerti mediċini li jinxtraw direttament mill-privat, jiġifieri jixtruhom minn flushom. Fil-fatt, in-nefqa fuq il-Pharmaceutical Care kienet €4 miljun mill-Public Sector u €6.7 miljun mill-Private Sector. Ovvjament biex wasalna għall-€4 miljun at that point in time żgur kellna the support to say it. 

IĊ-CHAIRPERSON: Hawn aktar mistoqsijiet? L-Onor. Alex Muscat.

ONOR. ALEX MUSCAT: Mill-memorja tiegħek, dan kien l-ewwel eżerċizzju li l-PwC għamlet f’pajjiżna fuq l-obeżità?

IS-SA ANGELIQUE SPINA: Iva, l-ewwel wieħed fuq l-obeżità. Qabel dan konna ħadna interess f’dan is-settur u konna ħriġna r-rapport Healthcare Delivery Malta, li kien differenti. Dak kien rapport aktar ġeneriku u r-raġuni li konna għamilnieh dak iż-żmien kienet li jekk wieħed ifittex fuq healthcare, ma tantx kien isib u dejjem hija ta’ interess għall-barranin. Jiġifieri dak kien l-ewwel rapport.

ONOR. ALEX MUSCAT: Ikkoreġini jekk ma fhimtekx sew; intom m’għamiltux analiżi komparattiva fuq livell internazzjonali hux hekk? Jiġifieri ma rajtux il-cost per capita tagħna kif jikkompara ma’ pajjiżi Ewropej oħra, jew forsi anke ma’ pajjiżi mhux Ewropej?

IS-SA ANGELIQUE SPINA: Le, aħna m’għamilnihiex u mhux qiegħda hawnhekk. Madanakollu kieku wieħed kellu jagħmilha, ovvjament from an economic point of view there is a methodology which one would need to follow to be able to equate a country to another. Pereżempju jekk tqabbel lil Malta mar-Renju prima facie taħseb li f’Malta huwa baxx u fir-Renju Unit huwa għoli, imma l-verità hi li it needs to be equated. Però le, m’għamilnihiex u mhix qiegħda hawn.

ONOR. ALEX MUSCAT: Naħseb li dan kien l-ewwel studju tal-forma tiegħu f’pajjiżna, fejn ipprova joħloq u jattribwixxi price tag għall-obeżità f’Malta. 

IS-SA ANGELIQUE SPINA: Fiż-żmien li konna qed narawh aħna jidhirli li kien hemm teżi that tried to brush on to this subject. Jiġifieri kien hemm xi ħadd li kien qiegħed jistudja into health research, però l-istudju ma kienx komplut u kien iħares biss lejn biċċa żgħira minn dan il-qasam. Apparti li ma kienx għadu ġie ppubblikat u ovvjament min għamlu ma kellux l-aċċess għall-informazzjoni li kellna aħna. Ovvjament aħna kellna aċċess għal informazzjoni u konna naħdmu b’mod dirett mal-Prof. Neville Calleja, li ssemma l-ewwel, u mat-tim tal-Gvern fil-qasam tar-riċerka fuq is-saħħa. Kieku ma kellniex din l-għajnuna, kieku ma konniex naslu. 

ONOR. ALEX MUSCAT: Jiġifieri we can safely say li rapport bħal dan, li kien l-ewwel wieħed tan-natura tiegħu f’pajjiżna, b’mod konkret wassal biex nifhmu lkoll kemm aħna bħala poplu x’kienet tiswiena, at that point in time, l-obeżità.

IS-SA ANGELIQUE SPINA: Sa fejn naf jien, iva.

ONOR. CLAUDETTE BUTTIGIEG: Fil-fatt saret referenza għal dan meta kien hawn il-Prof. Charmaine Gauci u konna rreferejna għan-noncommunicable diseases report eċċ.

IS-SA ANGELIQUE SPINA: Kienet involuta f’dan.

ONOR. CLAUDETTE BUTTIGIEG: Hekk hu, u naħseb kont anke staqsejtha xi ħaġa jien on these same lines. Quantifying it in this way, this is the price we’re paying if we don’t do anything. U qed ngħid bħala pajjiż mhux bħala partiti.

ONOR. ALEX MUSCAT: Li qed ngħid huwa li bis-saħħa ta’ dan ir-rapport stajna għall-ewwel darba nattribwixxu kemm tiswiena. Jiġifieri qabel dan, milli qed nifhem, ma kienx hemm analiżi ekonomika, la mill-Istat, la mill-Gvern u lanqas mill-privat biex nattribwixxu x’qed tiswiena.

IS-SA ANGELIQUE SPINA: Fil-fatt dak iż-żmien nemmen li l-proposta tagħna li jsir dan l-istudju flimkien mal-Prof. Charmaine Gauci and her team, and that is where Neville comes into play, intlaqgħet għaliex ma kienx hemm ieħor, ma kienx hemm baseline. 

ONOR. ALEX MUSCAT: Kien preċedent.

IĊ-CHAIRPERSON: Apparti l-ħasra li għandek il-homework kollu lest, kemm bħala formula u kemm bħala metodoloġija, u kulma trid huwa li taġġorna l-informazzjoni biex toħroġ ir-riżultanzi.

IS-SA ANGELIQUE SPINA: Naħseb jgħin biex tkejjel il-progress.

IĊ-CHAIRPERSON: Progress jew rigress.

IS-SA ANGELIQUE SPINA: Iva, jew inkella taġġusta r-rigress fejn qed tarah.

IĊ-CHAIRPERSON: Hekk hu.

ONOR. CLAUDETTE BUTTIGIEG: Meta kont insegwi issues bħalma huma l-vjolenza domestika kont nara li parlamenti oħrajn jagħmluha b’mod regolari li they put a financial price to social issues. Not doing anything about domestic violence, what does it lead to? L-istess l-absenteeism. U jkun hemm rapporti dettaljati għaliex the cost will attract attention.

[bookmark: _Hlk159397583][bookmark: _Hlk159397884]IĊ-CHAIRPERSON: Grazzi. Hawn aktar mistoqsijiet? (Onor. Membri: No) Nirringrazzjak ħafna Sa Spina u ovvjament grazzi wkoll lill-PwC. Nittamaw li jkun hemm aktar ditti fil-privat illi jidħlu f’dawn it-tip ta’ suġġetti u jagħtu kontribut lill-pubbliku inġenerali.

ONOR. DAVID AGIUS: Però jekk titħajru tagħmlu xi ieħor mhux se ngħidulkom le! Grazzi u proset.

IĊ-CHAIRPERSON: Se tkun qed tirċievi b’email dawk il-mistoqsijiet. Grazzi.

Fit-3.36 p.m. id-diskussjoni dwar dan ir-rapport ġiet interrotta u baqgħet aġġornata.


DISKUSSJONI DWAR AĠENDA FUTURA TAL-KUMITAT 

IĊ-CHAIRPERSON: Għandkom ir-referenza li kont qed issemmu l-ewwel, jekk ma jimpurtax? 

ONOR. ALEX MUSCAT: Iva.

IĊ-CHAIRPERSON: Jekk tagħtuni sekonda se nagħti spjega ta’ fiex konna wasalna.

ONOR. ALEX MUSCAT: Mela le.

IĊ-CHAIRPERSON: Qabel ma morna għax-xhieda dwar ir-rapport tal-obeżità – qed ngħid hekk anke għal finijiet ta’ transcript – bħala Kumitat konna qegħdin niddiskutu t-talba tal-Oppożizzjoni li jitla’ suġġett ieħor u tagħmlu tagħha. Qed nirreferi għar-rapport Public Accounts 2022 li ġie ppubblikat f’Diċembru 2023 mill-Uffiċċju Nazzjonali tal-Verifika. Dan fid-dawl li ftit qabel ittieħed vot minn dan il-Kumitat sabiex jiġi sospiż, b’eċċezzjoni ta’ xhud wieħed li ddikjara l-istess quddiem il-Kumitat, ir-rapport dwar l-ElectroGas.

Bħala gwida għedna li se nkomplu bix-xhieda dwar l-obeżità, li għadha kif intemmet ftit ilu, u fit-3.30 p.m. il-Membri tal-Gvern kellhom jipprovdu r-referenza għall-ftehim li kien hemm f’dan il-Kumitat.

L-Onor. Muscat.

ONOR. ALEX MUSCAT: Grazzi. Il-Ħamis 2 ta’ Ġunju 2022, jiġifieri konna għadna fil-bidu ta’ din il-Leġiżlatura u meta konna qed naqblu bejnietna dwar kif se nkunu qed nipproċedu biex nirregolaw ruħna u anke dwar il-kronoloġija ta’ kif se jittellgħu s-suġġetti, konna qbilna flimkien, u se nkun qed nikkwota u se ngħid ukoll min kien preżenti għal dik il-laqgħa, ċjoè ċ-Chairperson ovvjament u allura l-Onor. Darren Carabott, kien hemm l-Onor. Andy Ellul, l-Onor. David Agius, jien, l-Onor. Graham Bencini, l-Onor. Jonathan Attard …

IĊ-CHAIRPERSON: To be fair irrelevanti l-persuni.

ONOR. ALEX MUSCAT: Jiġifieri inzerta illi kontu preżenti ħafna minkom u konna ftehemna u ddeċidejna li ngħaddu mozzjoni, illi kienet għaddiet nem. con., li tgħid hekk:

“In vista taċ-ċirkostanzi, inkluż il-fatt li r-rapport bl-isem ta’ An Investigation of Matters Relating to the Contracts Awarded to ElectroGas Malta Ltd by Enemalta Corporation, li d-diskussjoni dwaru ilha għaddejja minn Diċembru 2020, ċjoè 18-il xahar, dal-Kumitat għandu issa jirriżolvi li jisma’ simultanjament u b’mod alternat, żewġ rapporti ppubblikati mill-Uffiċċju tal-Awditur Ġenerali, b’dan illi għandha tkompli d-diskussjoni fuq ir-rapport kif diġà propost mill-Oppożizzjoni, u tibda diskussjoni oħra dwar rapport ieħor li jkun magħżul mill-Gvern.

Għall-fini ta’ kjarezza …” 


– din hija l-importanti – 

“… f’każ li d-diskussjoni fuq ir-rapport magħżul mill-Gvern tiġi eżawrita, …”

– li sa issa ma ġietx –

“… dment li jkun għadu …” 

– u hekk hu – 

“… qiegħed jiġi diskuss ir-rapport magħżul mill-Oppożizzjoni hawn fuq insemmi, …”

– jiġifieri l-ElectroGas –

“… għandu jiġi mressaq għad-diskussjoni rapport ieħor magħżul mill-Gvern.”.

Meta għaddejna biex qbilna fuq dan il-ftehim, kien hemm ftehim nem. con. Aħna qed ngħidu li dan il-ftehim se nonorawh u se nimxu miegħu.

IĊ-CHAIRPERSON: Allura kif tista’ tispjega li wara dak li inti qed tiċċita, il-Kumitat tella’ r-rapport tal-obeżità? Jiġifieri inti qed tgħid li r-rapport tal-obeżità tela’ bi ksur ta’ dak il-ftehim?

ONOR. ALEX MUSCAT: Le, kollega.

IĊ-CHAIRPERSON: Mela qed taqbel miegħi li l-parametri wara li kien hemm il-ftehim bejn …

ONOR. ALEX MUSCAT: Ma nbidlux. 

IĊ-CHAIRPERSON: Le, ma nbidlux?! Inti fil-bidu tal-mozzjoni semmejt li jkun hemm żewġ rapporti għaddejjin simultanjament. 

ONOR. ALEX MUSCAT: B’alternanza.

IĊ-CHAIRPERSON: Naqblu li bħalissa hemm tliet rapporti li qed jitilgħu? Naqblu li hemm tliet rapporti bħalissa? Qed naqblu? Għax it-teżi tiegħek ma tagħmilx sens jekk hemm tliet rapporti u qed tgħid li tnejn jalternaw.

ONOR. ALEX MUSCAT: Kollega, issa jekk qed nipprovdu l-ftehim u qed tgħidli li anke minn dan il-ftehim tridu tmorru lura, agħmluha ċara li dan il-ftehim, li kontu qbiltu miegħu …

IĊ-CHAIRPERSON: Qed nirrinfaċċjak bil-fatti. Jien qed niċċitalek deċiżjoni nem. con. oħra tal-Kumitat …

ONOR. ALEX MUSCAT: Fil-każ jiġi vverbalizzat li dan il-ftehim, bil-miktub, nem. con., tridu tibbekkjaw minnu, bħalma ġara f’diversi ċirkostanza oħra ok? Hawnhekk għandna ftehim. 

IĊ-CHAIRPERSON: Ibda aqra l-ewwel sentenza, u l-ewwel sentenza diġà l-Kumitat biddilha għax tella’ tlieta.

ONOR. ALEX MUSCAT: Issa aħna ftehemna li se nagħtukom ix-xhieda għal-laqgħat li jmiss. Ma naħsibx li hemm ħafna tidwir u huma ċari.

IĊ-CHAIRPERSON: Però taf li l-ewwel sentenza l-Kumitat diġà mexa minnha bi qbil nem. con. ukoll, fejn hawn tliet rapporti għaddejjin. Taf! U kont parti minnha. 

ONOR. ALEX MUSCAT: Ma jibdel xejn minn dak il-ftehim f’dik il-mozzjoni.

IĊ-CHAIRPERSON: Ftehim jinbidel bi ftehim sussegwenti tiegħu.

ONOR. ALEX MUSCAT: Ma kien hemm xejn li jagħmel referenza li aħna qed inbiddlu …

IĊ-CHAIRPERSON: Onor. Muscat, inti ilek aktar minni fil-Parlament u suppost tgħallimni. Meta inti għandek ftehim…

ONOR. ALEX MUSCAT: Inti taf daqsi li dak il-ftehim aħna qatt m’għamilna referenza biex inbiddluh.

IĊ-CHAIRPERSON: Agħtini sekonda ċans. Int ilek fil-Parlament aktar minni u suppost tgħallimni fuq dawn it-tip ta’ proċeduri! Meta inti għandek ftehim illi kien nem. con., kif qed tgħid inti u qed tiċċita, però mbagħad ikollok ftehim warajh, li għal darb’oħra kien nem. con. u allura bi qbil konġunt bejn il-Gvern u l-Oppożizzjoni ddevjajna minn dak il-ftehim, l-aħħar ftehim jipprevali. U inti qiegħed tiċċita 22 … 

ONOR. NAOMI CACHIA: X’kien l-aħħar ftehim?

IĊ-CHAIRPERSON: L-aħħar ftehim huwa meta l-Kumitat iddeċieda illi jtella’ r-rapport tal-obeżità wkoll. 

ONOR. ALEX MUSCAT: U dak għal xiex, fl-opinjoni tiegħek, waqqa’ dak il-ftehim?

ONOR. NAOMI CACHIA: X’hemm f’dak il-ftehim li jmur kontra dan l-ewwel ftehim?

IĊ-CHAIRPERSON: Jekk tagħtuni ċans kont se nasal għaliha.

ONOR. NAOMI CACHIA: Ok.

IĊ-CHAIRPERSON: Il-mozzjoni hawnhekk kienet qed tgħid illi kellek żewġ rapporti li se jalternaw. Kien hemm saħanistra l-proposta mill-Oppożizzjoni illi jekk ikun il-każ, – l-Oppożizzjoni hekk kienet qalet u l-Gvern kien qalha fil-bidu u mbagħad irtiraha – nibdew niltaqgħu darbtejn fil-ġimgħa biex ikun hemm iż-żewġ diskussjonijiet għaddejjin. Il-Gvern fil-bidu kien qalha, l-Oppożizzjoni ħaditha on board u qalitha, u l-Gvern irtira minnha dik. Imbagħad konna morna għad-deċiżjoni li nimxu ġimgħa b’ġimgħa, kif qiegħda fil-mozzjoni t’hawn. 

Se nsemmilek devjazzjoni oħra minn dan il-ftehim; illi kif taf int, ir-rapport tal-faqar ilu ma jitla’ minn Lulju tal-2022. Mela ma kienx hemm l-alternanza, u dan bi qbil tal-Kumitat, anzi bi proposta tal-Gvern, illi kemm-il darba għedtu: Ejja mmexxu bir-rapport tal-ElectroGas biex nagħlquh. Kemm-il darba għedtuh dan id-diskors. Mela intom stess kontu waqqajtu l-argument ta’ din il-mozzjoni meta għedtu, u aħna bħala Oppożizzjoni qbilna: Ejja nibqgħu għaddejjin bl-ElectroGas u għalissa r-rapport tagħna mhux se ntellgħuh. Mela b’dik id-deċiżjoni illi fil-5 ta’ Lulju tal-2022 intom waqqaftu u tellajtu għall-aħħar darba r-rapport tal-faqar, dik il-mozzjoni li ċċitajt diġà waqgħet.

ONOR. ALEX MUSCAT: Skont int.

IĊ-CHAIRPERSON: Mhux skont jien! Agħtini fattwalment meta tela’! Agħtini fattwalment meta tela’ wara l-5 ta’ Lulju.

ONOR. ALEX MUSCAT: Mill-monologu kollu li għamilt imkien ma għedtli meta aħna ftehemna mod ieħor.

IĊ-CHAIRPERSON: Qed ngħidlek!

ONOR. ALEX MUSCAT: Kollega, għamilna dak il-ftehim tant ma nafdawkomx, bir-rispett kollu, għax illum, wara li għamilna dak il-ftehim, ġejtu hawn u qed tipprovaw tiżolqu minnu.

IĊ-CHAIRPERSON: Ukoll!

ONOR. ALEX MUSCAT: Qed tipprovaw tiżolqu minnu! U sa mnalla għamilnieh bil-miktub. Sa mnalla għamilna dik il-mozzjoni. Għamilnieha bil-miktub u qed tipprovaw tiżolqu minnha!

IĊ-CHAIRPERSON: U jien qed nikkwotalek żewġ istanzi fejn imxejna ’l quddiem.

ONOR. ALEX MUSCAT: Ma nistgħux nafdawkom. U sa mnalla għamilnieha bil-mitkub. Sa mnalla! Għamilnieha bil-miktub u qed tipprovaw tiżolqu minnha.

IĊ-CHAIRPERSON: Kien hemm żewġ istanzi fejn intom stess ksirtuh dan il-ftehim u tridu twaqqfu l-Oppożizzjoni milli ttella’ rapport ieħor. Dik li qed tagħmlu! Tridu twaqqfu l-Oppożizzjoni milli tagħmel xogħolha.

ONOR. ALEX MUSCAT: Għandek il-ftehim ta’ kif se naħdmu u qed tipprovaw tiżolqu minnu.

IĊ-CHAIRPERSON: Mela aqblu magħna u mmexxu b’rapport ieħor. Aqblu magħna.

ONOR. DAVID AGIUS: Sur President, il-kollega l-Onor. Muscat qed jinsisti fuq dan il-ftehim. Jekk nifhmu x’qed jgħid dan il-ftehim huwa li sakemm tkun għaddejja tal-ElectroGas, għax konna qed nifhmu li ridtu timeline u ridtu li ma ndumux, il-Gvern ikollu d-dritt itella’ s-suġġetti tiegħu. U aħna dak ikkonċedejnieh. Tant ikkonċedejnieh li f’din il-mozzjoni konna għedna li jekk jispiċċa tal-faqar, tellgħu suġġett ieħor, u jekk jispiċċa dak, tellgħu ieħor, biex inħallukom taħdmu. Mela bl-istess argument, il-Gvern għaliex illum ma jridx li l-Oppożizzjoni ttella’ suġġetti oħrajn sakemm intom qegħdin taħsbu f’min se ttellgħu għall-ElectroGas?

ONOR. ALEX MUSCAT: Mhux qed naħsbu. Aħna ftehemna li llum se nkunu qed nagħtukom ix-xhieda u hekk se nkunu qed nagħmlu.

ONOR. DAVID AGIUS: Jekk se timxi ma’ dak il-ftehim, irid ikun hemm l-alternanza, jiġifieri ġimgħa se niddiskutu l-faqar …

ONOR. ALEX MUSCAT: Kollegi, iż-żewġ suġġetti …

ONOR. DAVID AGIUS: Ħallini nispiċċa. Jekk inti qed tgħid li dan il-ftehim għandu jorbtok u jorbotna, mela ġimgħa niddiskutu l-faqar, ġimgħa l-ElectroGas. Mela din il-ġimgħa obeżità, il-ġimgħa d-dieħla ElectroGas. Mela l-ġimgħa d-dieħla niddiskutu l-Electorgas jekk tagħtuna isem illum. Issa jekk ma tridux tagħtuna l-isem illum, ma ġara xejn. Qed ngħidulkom li mhix problema, anzi ċ-Chairman ta s-suġġett li l-Oppożizzjoni tixtieq li tiddiskuti fil-ġranet li ġejjin u nibdew dak ukoll.

ONOR. ALEX MUSCAT: Se nagħtukom l-ismijiet fuq it-tnejn li huma.

ONOR. DAVID AGIUS: Bħalma l-faqar tixtiequ tieqfu jew tkomplu fih, tkellimna dwar l-obeżità bi ftehim bejn iż-żewġ naħat u komplejna, u allura x’inhi l-problema min-naħa tagħkom li sakemm intom tiddeċiedu li tagħtu l-isem għal min se jkun il-ġimgħa d-dieħla, il-ġimgħa d-dieħla l-Oppożizzjoni tiddiskuti s-suġġett tagħha, dak li semma ċ-Chairman.

ONOR. ALEX MUSCAT: Kollegi, aktar kmieni qbilna li se nagħtukom l-ismijiet għax-xhieda li jmiss. Naħseb l-ewwel li ma rridu niddeċiedu huwa jekk fis-suġġett tal-obeżità – li aħna konna qbilna li se nħallu l-NAO jagħmlilna din il-presentation, għax s’issa l-NAO tana l-presentation tiegħu – aħniex se nagħlqu hawnhekk jew le. Jiġifieri naħseb dik hija deċiżjoni li rridu nagħmlu. 

IĊ-CHAIRPERSON: Kien hemm żewġ xhieda oħra wara l-NAO!

ONOR. ALEX MUSCAT: Iż-żewġ suġġetti l-oħra qed naqblu li għadhom miftuħa, jiġifieri kemm id-diskussjoni fuq il-faqar kif ukoll fuq l-ElectroGas. Aħna llum nistgħu nagħtu l-isem tax-xhud li jmiss għad-diskussjoni fuq il-faqar u nistgħu nagħtu wkoll ix-xhud li jmiss għad-diskussjoni fuq l-ElectroGas. 

IĊ-CHAIRPERSON: L-Oppożizzjoni trid ittella’ suġġett ieħor. X’diffikultà għandkom?

ONOR. ALEX MUSCAT: Aħna se nimxu mal-ftehim.

IĊ-CHAIRPERSON: Għid li int kontriha! Għid il-verità, li kulma tridu huwa li l-ElectroGas ittellgħu x-xhieda intom, għandkom …

ONOR. ALEX MUSCAT: Sa mnalla għandna dak il-ftehim, bil-miktub.

IĊ-CHAIRPERSON: Agħtini ċans. Tajtek iċ-ċans u jien urejtek bil-fatti …

ONOR. ALEX MUSCAT: Mela vverbalizza li dak il-ftehim ma jiswa xejn u li l-kelma tagħkom ma torbotx!
IĊ-CHAIRPERSON: Le, Onor. Muscat. Jien urejtek bil-fatti kif intom stess ksirtuh dan il-ftehim u l-Kumitat mexa ’l quddiem.

ONOR. ALEX MUSCAT: Mhu veru xejn.

IĊ-CHAIRPERSON: Mhu veru xejn ilkom minn Lulju tal-2022 ma ttellgħu suġġett intom?! Dak l-interess li għandkom.

ONOR. ALEX MUSCAT: Mhu veru xejn. Sa mnalla poġġejnieha bil-miktub!

IĊ-CHAIRPERSON: Taf xi tridu intom, Onor. Muscat? Tridu li l-ElectroGas tibqgħu ttellgħu x-xhieda li tridu intom, tridu l-povertà illi tridu intom u tridu s-suġġett tal-obeżità! Ma tridux li l-Oppożizzjoni tella’ t-topic tagħha. Dak li tridu!

ONOR. ALEX MUSCAT: Dan għas-sound bites! (Interruzzjonijiet) L-artiklu ħarġuh kienet għadha lanqas bdiet il-laqgħa. Tant ġejtu ppreparati llum b’aġenda li ħriġtu artiklu fuq il-gazzetta tagħkom, jekk tista’ ssejħilha gazzetta, qabel biss bdiet il-laqgħa! Mela qabel bdiet il-laqgħa konna diġà nafu x’se ngħidu hawnhekk! U ejja!

ONOR. OMAR FARRUGIA: Lanqas kontu organizzati għaliha. X’affarijiet dawn!

(Interruzzjonijiet)

ONOR. ALEX MUSCAT: U ejja! Jiġifieri tant ġejtu hawnhekk biex tagħmlu teatrin li ħriġtu artiklu, naħseb jien bi żball, ħames minuti qabel biss bdiet il-laqgħa!

IĊ-CHAIRPERSON: Issa ħadtha s-sound bite?! (Interruzzjonijiet) 

ONOR. OMAR FARRUGIA: Aħseb u ara int kemm ħadthom! 

ONOR. GRAHAM BENCINI: Fil-fatt, ħarġet siegħa qabel.

IĊ-CHAIRPERSON: Tant kemm intom miżinformati illi naħseb iċċekjajtu n-news portals u ma ċċekjajtux l-inbox fir-rigward tal-istqarrijiet.

ONOR. GRAHAM BENCINI: Miżinformati ħafna. Is-soltu.

IĊ-CHAIRPERSON: Kontu tieħdu r-risposta minn hemmhekk għax stqarrija ħarġet. Ejjew preparati għall-PAC mhux preparati biex ittellfu! (Interruzzjonijiet) Preparati biex itellfu, biex twaqqfuna milli nkomplu b’rapporti. Biex twaqqfuna mir-rapporti.

ONOR. ALEX MUSCAT: Kollegi, ġejtu preparati biex tagħmlu teatrin. Issa nistgħu nkomplu fuq dak li ftehemna?

IĊ-CHAIRPERSON: Intom ksirtuh diġà dak li ftehemna.

ONOR. ALEX MUSCAT: Jekk tippermettulna nagħtukom ix-xhieda li jmiss.

ONOR. DAVID AGIUS: Jiġifieri li l-Gvern ikollu żewġ suġġett orrajt, u li kif jispiċċa wieħed jibda l-ieħor, iżda li l-Oppożizzjoni tagħmilha ħażin.

ONOR. ALEX MUSCAT: Mhux qed ngħidu hekk.

ONOR. DAVID AGIUS: Il-mozzjoni tgħid ċar li waqt li jibqa’ għaddej tal-ElectroGas, il-Gvern jista’ jmur għal suġġett ieħor. 

ONOR. ALEX MUSCAT: Jekk hemm tal-ElectroGas, il-Gvern ħa  jagħżel is-suġġett tiegħu, sewwa. 

ONOR. DAVID AGIUS: Allura jekk il-Gvern jista’ jmur għal suġġett ieħor, l-Oppożizzjoni għaliex le?! 

ONOR. ALEX MUSCAT: Kollega, aqra dak il-ftehim …

ONOR. DAVID AGIUS: Qrajtu! Aqrah inti!

ONOR. ALEX MUSCAT: Qrajtu jien, tibżax!

ONOR. DAVID AGIUS: L-aħħar sentenza tgħid li l-Gvern jista’ jkompli suġġett ieħor.

IĊ-CHAIRPERSON: U ma teskludix li l-Oppożizzjoni jkollha suġġett.

ONOR. ALEX MUSCAT: Għamilnieh bil-miktub proprju biex ma tiġux hawn u tgħidulna li ftehemna mod ieħor! U wkoll qed tagħmluha!

ONOR. DAVID AGIUS: Imma bħalma hemm dak il-ftehim li hu tajjeb għall-Gvern li kif spiċċalu s-suġġett tiegħu jibda suġġett ieħor, għall-Oppożizzjoni mhux tajjeb ukoll?!

ONOR. OMAR FARRUGIA: Alla ħares m’għamilnihiex!

IĊ-CHAIRPERSON: Il-mozzjoni titkellem fuq alternanza, alternanza tfisser suġġett iva, suġġett le, u ilkom minn Lulju tal-2022 ma ttellgħu suġġett. Dik l-alternanza li rrispettajtu f’dan il-ftehim! Dik hi.

ONOR. ALEX MUSCAT: Mela għax tajniekom l-ispazju … (Interruzzjonijiet)

IĊ-CHAIRPERSON: “Spazju” kelma oħra għal ksur.

ONOR. ALEX MUSCAT: Tajniekom l-ispazju biex ittellgħu x-xhieda kollha li ridtu, bqajna għaddejjin niltaqgħu fis-sajf, kollegi, u intom qed tgħidu li aħna qed intellfu.

IĊ-CHAIRPERSON: Mela intom spazju u aħna ksur!

ONOR. DAVID AGIUS: Next week qed nifhem li ElectroGas, Mr Chairman.

(Interruzzjonijiet)

ONOR. ALEX MUSCAT: U ejja! Naqra serjetà.

IĊ-CHAIRPERSON: Nassigurak li b’serjetà mmexxi l-Kumitat.

ONOR. DAVID AGIUS: Next week qed nifhem li ElectroGas, mhux hekk, bl-alternanza?

ONOR. ALEX MUSCAT: Il-laqgħa li jmiss hija fuq il-faqar.

ONOR. DAVID AGIUS: Għaliex? Mela din ElectroGas kienet tal-lum?

ONOR. ALEX MUSCAT: Imma fuq dawk iż-żewġ suġġetti …

ONOR. DAVID AGIUS: Tlieta għandna suġġetti.

ONOR. ALEX MUSCAT: Iva, agħti ċans. Fuq iż-żewġ suġġetti l-oħra, l-aħħar darba li ltqajna kien fuq l-ElectroGas. Mela l-alternanza tgħidlek li jekk l-aħħar laqgħa kienet fuq l-ElectroGas …

ONOR. DAVID AGIUS: Għax din suppost kienet fuq il-faqar u m’għamiltuhiex. Mela l-ġimgħa d-dieħla huwa ElectroGas għax il-faqar suppost illum.

ONOR. ALEX MUSCAT: Aħna qed nipproponu illi b’rispett ma’ dak li konna ftehemna, u b’rispett tal-alternanza, issa li għandna x-xhud għad-diskussjoni fuq il-faqar, se nkomplu fuq il-faqar. Mela għax ftehemna s-sena l-oħra, jew sentejn ilu, ifisser li m’għadux jorbot dak il-ftehim?! Hekk qed tgħidu?

IĊ-CHAIRPERSON: Għax intom stess ksirtuh! Meta għandek ftehim u nkiser, intom ksirtuh. (Interruzzjonijiet) 

ONOR. GRAHAM BENCINI: Sur President, nixtieq nagħmel referenza għal dak li kien qal l-Onor. Clayton Bartolo fl-ewwel laqgħa li kellna f’dan il-PAC. L-Onor. Bartolo kien ippropona li jkollna żewġ laqgħat fil-ġimgħa biex neżawrixxu s-suġġett tal-ElectroGas u biex inkunu aktar effiċjenti. Fil-fatt huwa kien qal: Qed nipproponi li l-ġimgħa d-dieħla, la l-Gvern għandu x-xhieda biex itella’, ikollna żewġ laqgħat, fejn f’laqgħa niddiskutu s-suġġett tal-faqar u fil-laqgħa l-oħra niddiskutu s-suġġett ElectroGas.

It-tieni punt li nixtieq nagħmel huwa li kien insista fuqha wkoll l-Onor. Glenn Bedingfield waqt l-ewwel laqgħa, u nikkwota:

“ONOR. GLENN BEDINGFIELD: Mr Chairman, jien nipproponi li l-ewwel ikollna l-lista tax-xhieda, imbagħad inkomplu minn hemmhekk.”.

Għalhekk, jien qed nitlob dak li talab l-Onor. Glenn Bedingfield u nitlob lill-Gvern biex jippreżentalna l-lista tax-xhieda kollha li għandhom biex jiġu approvati minn dan il-Kumitat bħalma aħna kellna nagħmlu fuq rakkomandazzjoni tal-Membri tal-Gvern stess.

IĊ-CHAIRPERSON: Naraw x’għandhom x’jirrispondu l-Membri tal-Gvern. L-Onor. Muscat?

ONOR. ALEX MUSCAT: Kollega, qed tikkwota l-ewwel laqgħa; il-ftehim dwar il-proċedura ssetjajnieh wara. 

ONOR. GRAHAM BENCINI: Għandek żball. Il-lista kienet ġiet approvata u qabel ma tellajna xhieda aħna kellna nagħtukom l-ismijiet tax-xhieda li konna se ntellgħu fil-laqgħat ta’ wara u bir-raġuni għaliex se ntellgħuhom. Jien qed nitlob l-istess min-naħa tal-Gvern.

ONOR. ALEX MUSCAT: Infatti hekk se nagħmlu u se nagħtukom l-isem tax-xhud li jmiss u bir-raġuni wkoll, serraħ rasek.

ONOR. GRAHAM BENCINI: Mela qed naqblu li l-ġimgħa d-dieħla se jkollna żewġ laqgħat, bħalma kien issuġġerixxa l-Onor. Clayton Bartolo. (Interruzzjonijiet) X’inhi l-problema li jkollna żewġ laqgħat?

ONOR. ALEX MUSCAT: Mela hawn qed titkellem mal-mera?! Hemm ftehim u sa mnalla għamilnieh dak il-ftehim.

ONOR. GRAHAM BENCINI: X’inhi l-problema li jkollna żewġ laqgħat bħalma tlabtu? Intom tlabtu żewġ laqgħat! Intom ma tridux teżawrixxu s-suġġett.

(Interruzzjonijiet)

ONOR. DAVINA SAMMUT HILI: Qed nagħti l-linja lill-kollega; hu qed jgħid li aħna qbilna li se nagħmlu żewġ laqgħat u jien qed ngħidlu biex jikkwota fejn aħna qbilna li se nagħmlu żewġ laqgħat, hawnhekk fuq din il-Mejda!

ONOR. GRAHAM BENCINI: Intom qed taqblu li biex inkunu effiċjenti, bħalma intom dejjem kontu qed tgħidulna fil-bidu, il-ġimgħa d-dieħla jkollna sessjoni fuq ir-rapport tal-faqar u sessjoni fuq ir-rapport tal-ElectroGas? Taqblu jew ma taqblux?

ONOR. OMAR FARRUGIA: Naħseb aħjar niċċekjaw ukoll l-availability tal-kollegi Membri min-naħa tagħna. 

IĊ-CHAIRPERSON: Issir sostituzzjoni. (Interruzzjonijiet) Tifhem li f’din il-Leġiżlatura għandna l-akbar Parlament li qatt kellna f’Malta u nispera fil-Bambin li l-Gvern kapaċi jibgħat erba’ Deputati għall-Kumitat!

ONOR. OMAR FARRUGIA: Serraħ rasek illi dan il-Kumitat neħduh b’serjetà aħna.

ONOR. GRAHAM BENCINI: Irrispondu l-mistoqsija tiegħi mela Onorevoli Membri tal-Gvern.

ONOR. ALEX MUSCAT: Se nirrispondik. Aħna għandna ftehim illi dħalna fih fit-tieni laqgħa, jew waħda mill-ewwel laqgħat, u se nonorawh u se nimxu miegħu.

IĊ-CHAIRPERSON: L-emendi ta’ wara ma jgħoddux?!

ONOR. GRAHAM BENCINI: Jiġifieri nifhem li intom mhux qed taqblu li l-ġimgħa d-dieħla jkollna żewġ sessjonijiet.

ONOR. ALEX MUSCAT: Jien qed ngħidlek li aħna qed naqblu li se nonoraw il-ftehim li konna għamilna.

ONOR. GRAHAM BENCINI: Jiġifieri intom qed tgħidu li ma tridux tiltaqgħu darbtejn. (Interruzzjonijiet) Biex inkunu effiċjenti bħalma intom dejjem għedtulna li nkunu, ejjew inkunu effiċjenti.

ONOR. ALEX MUSCAT: Qed ngħidlek li hemm ftehim bil-miktub li intom tixtiequ tiżolqu minnu, ma ġara xejn, imma aħna se nonorawh.

ONOR. GRAHAM BENCINI: Qed ngħidulkom ejja nagħmlu żewġ laqgħat ħalli niddiskutu …

ONOR. ALEX MUSCAT: Sa mnalla għamilnieh bil-miktub!

ONOR. GRAHAM BENCINI: Jien nixtieq nivverbalizza li l-Membri tal-Gvern qegħdin jirrifjutaw li niltaqgħu darbtejn ħalli nkunu effiċjenti bħalma huma kienu dejjem qed jinsistu.

ONOR. DAVID AGIUS: Obdi dak il-ftehim u tkun taf li nimxu bl-alternanza.

ONOR. ALEX MUSCAT: Se nobdu dak il-ftehim.

(Interruzzjonijiet)

ONOR. GRAHAM BENCINI: Ejjew nagħmlu żewġ laqgħat. Taqblu li nagħmlu żewġ laqgħat mela?
ONOR. ALEX MUSCAT: Lesti biex nagħtukom l-ismijiet għas-suġġetti li jmiss, għax-xhieda li jmiss. Aħna qed naraw li l-ġimgħa d-dieħla nkomplu bid-diskussjoni fuq ir-rapport fuq il-faqar u nixtieq nistiednu lill-Ministru Silvio Schembri, imbagħad bl-alternanza l-laqgħa ta’ wara – qed nifhem illi Parlament ikollna normali aħna – inkomplu bl-ElectroGas, bis-suġġett magħżul mill-Oppożizzjoni, u nsejħu bħala xhud …

IĊ-CHAIRPERSON: Irtira l-aħħar biċċa jekk jogħġbok. L-Oppożizzjoni għamlitha ċara.

ONOR. ALEX MUSCAT: Jiġifieri s-suġġett issa m’għadkomx tridu titkellmuh?

IĊ-CHAIRPERSON: Le, le, diġà għedtlek. Għamlitha ċara l-pożizzjoni tagħha.

ONOR. ALEX MUSCAT: Is-suġġett huwa magħżul mill-Oppożizzjoni. 

IĊ-CHAIRPERSON: L-Oppożizzjoni diġà għamlitha ċara.

ONOR. OMAR FARRUGIA: X’inhi l-pożizzjoni?

IĊ-CHAIRPERSON: L-Oppożizzjoni għamlitha diġà ċara – u jekk ikkwotajtu l-istqarrija stajtu taqrawha aħjar u għamilnieha – illi għalkemm kienet hi li għażlet is-suġġett tal-ElectroGas …

ONOR. ALEX MUSCAT: Għadu s-suġġett tagħkom mela.

[bookmark: _Hlk159391539]IĊ-CHAIRPERSON: Agħtini ċans ħalli nispiċċa, Onor. Muscat. Għandna ċ-ċans kollu nitkellmu bil-kalma. Mela agħtuni ċans, jekk jogħġobkom. L-Oppożizzjoni ressqet is-suġġett biex jitkompla l-ElectroGas mil-Leġiżlatura preċedenti, l-Oppożizzjoni minn dakinhar ’l hawn tellgħet numru ta’ xhieda, il-Gvern tella’, jekk mhux sejjer żball, tliet xhieda jew erbgħa fir-rigward tal-ElectroGas, imbagħad, illum stess, l-Oppożizzjoni qalet: Isma’, għall-Oppożizzjoni dan is-suġġett huwa sospiż pendenti xhieda waħda. Naħseb l-Oppożizzjoni qed tagħmilha ċara daqs il-kristall, u għalhekk ħriġna l-istqarrija qabel bil-pożizzjoni għaliex aħna grupp li nitkellmu, fejn għedna illi l-pożizzjoni tagħna hi illi l-ElectroGas huwa sospiż pendenti dik ix-xhieda waħda. Issa morna għall-vot u l-Gvern iddeċieda mod ieħor.

ONOR. ALEX MUSCAT: Allura qed naqblu li s-suġġett għadu suġġett tal-Oppożizzjoni u aħna bħala x-xhud li jmiss …

IĊ-CHAIRPERSON: Għax għażiltu intom, mhux hekk!

ONOR. ALEX MUSCAT: Is-suġġett għadu tal-Oppożizzjoni, kollega.

IĊ-CHAIRPERSON: Bl-iskop li twaqqfu l-Oppożizzjoni milli ttella’ suġġett.

ONOR. ALEX MUSCAT: Mhu veru xejn, kollega. Mhu veru xejn.

IĊ-CHAIRPERSON: Mela ħalluna ntellgħu s-suġġett jekk mhux vera.

ONOR. ALEX MUSCAT: Is-suġġett għadu tal-Oppożizzjoni u aħna se nagħżlu x-xhud li jmiss.

ONOR. OMAR FARRUGIA: Dan tagħkom! Għaddilu l-isem, kollega.

IĊ-CHAIRPERSON: Taqblu li ntellgħu suġġett?! Taqblu?

ONOR. ALEX MUSCAT: Naqlu li se nonoraw dak il-ftehim.

IĊ-CHAIRPERSON: Onor. Farrugia taqbel? L-ewwel semmejt li tridna nimxu ’l quddiem. L-ewwel semmejt li tridu tħalluna naħdmu u issa qed tgħid li hu tagħna. Tħallina bħala Oppożizzjoni ntellgħu suġġett ieħor? Iva jew le? Faċli d-domanda. 

ONOR. GRAHAM BENCINI: Faċli.

IĊ-CHAIRPERSON: Onor. Farrugia, qed nistaqsik. 

ONOR. ALEX MUSCAT: Għandna ftehim bil-miktub. (Interruzzjonijiet)

ONOR. OMAR FARRUGIA: Għandna l-ismijiet sabiex inkomplu fuq dak li ftehemna. Għandna ftehim bil-mitkub bejn iż-żewġ naħat u ejja ħa nagħlqu.

ONOR. GRAHAM BENCINI: Għandkom il-lista?

IĊ-CHAIRPERSON: Onor. Farrugia, ma rrispondejtnix. L-ewwel għedtli ejja ħa nimxu. L-ewwel għedtli se nħallukom taħdmu.

ONOR. ALEX MUSCAT: Imma l-kelma tagħkom hekk tiswa?

IĊ-CHAIRPERSON: Ippermettili, Onor. Muscat. Qed nistaqsi lill-Onor. Farrugia …

ONOR. ALEX MUSCAT: Iva, imma daqshekk tiswa?!

IĊ-CHAIRPERSON: Le, għax milli jidher l-Onor. Farrugia jrid iħallina naħdmu.

ONOR. OMAR FARRUGIA: U se nħallik taħdem! Jien irrid li fl-interess tal-PAC li jkompli jaħdem. Għandna ż-żewġ ismijiet li se nipproponu, inressquhom … (Interruzzjonijiet)

ONOR. GRAHAM BENCINI: Mela ejja niltaqgħu darbtejn il-ġimgħa d-dieħla ħalli nibqgħu naħdmu. 

ONOR. OMAR FARRUGIA: Għandna l-ismijiet, Onor. Bencini, il-kollega tiegħi se jagħtihom sabiex inkomplu …

ONOR. GRAHAM BENCINI: Aħna, bħala Oppożizzjoni nixtiequ niltaqgħu darbtejn, ħalli nkunu effiċjenti. Tixtiequ tiltaqgħu darbtejn jew le? 

ONOR. OMAR FARRUGIA: Għandna l-ismijiet, ejja ħa nkomplu u nagħmlu dawn ir-rapporti.

ONOR. GRAHAM BENCINI: Ma tridx tirrispondi, mela r-risposta hija: Le, ma tixtiqux li niltaqgħu darbtejn. Sempliċi! Imbasta tagħmlu s-suġġerimenti u aħna naqblu mas-suġġerimenti li qed tagħmlu biex niltaqgħu darbtejn. Ejja niltaqgħu darbtejn il-ġimgħa d-dieħla ħalli nkunu effiċjenti.

Issa fil-waqt l-Onor. Muscat kien se jagħtina l-lista kollha tax-xhieda li se jitkellmu fuq l-ElectroGas.

ONOR. ALEX MUSCAT: Ftehemna kollega kif se …

ONOR. GRAHAM BENCINI: Qed nistennew il-lista tax-xhieda tiegħek.

IĊ-CHAIRPERSON: Le. Il-kelma tiegħek żgur li mhix ftehim, ħa nibdew minn hemm.

ONOR. OMAR FARRUGIA: Aħseb u ara l-kelma tagħkom! Kelma bil-miktub u qed tmur kontra minnha.

ONOR. ALEX MUSCAT: Il-fatt li hemm verbal, u naħseb li hawn għandna preċedent … (Interruzzjonijiet) Se tonoraw il-verbal?

IĊ-CHAIRPERSON: Daqskemm onorajtuh intom!

ONOR. ALEX MUSCAT: Se tonoraw il-kelma tagħkom? 

ONOR. DAVID AGIUS: Aħjar taqrawh sew dak għax lilkom jorbot. Aħna rbatna lilkom għax intom għandkom il-maġġoranza.

ONOR. ALEX MUSCAT: Alla ħares m’għamilniehx bil-miktub.

ONOR. DAVID AGIUS: F’mozzjoni l-minoranza torbot il-maġġoranza għax intom tibdlu li tridu bil-maġġoranza. 

ONOR. ALEX MUSCAT: U ma tridux timxu magħha!

ONOR. DAVID AGIUS: Lilkom irbatna mhux aħna ntrabatna! Aħna minoranza! Jekk ħadna vot kien għaliex aħna ma nafdawx lilkom.

ONOR. OMAR FARRUGIA: Aħseb u ara aħna!

IĊ-CHAIRPERSON: Jekk jogħġobkom itfu l-microphones. Ejja nikkalmaw. L-Oppożizzjoni tixtieq li ttella’ suġġett. Se nistradaha b’dan il-mod u ma nixtieqx noqogħdu nagħmlu l-battibekki. Il-pożizzjoni hija ċara; iva jew le. Anzi, se nibda bil-faċli. 

Il-Gvern jixtieq illi jinnomina lill-Ministru Silvio Schembri sabiex jitla’ jixhed il-ġimgħa d-dieħla. Qed nifhem illi m’hawnx oġġezzjoni li jitla’? (Onor. Membri: No) Mela dik maqbula.

ONOR. ALEX MUSCAT: Se ngħid is-suġġett ukoll.

IĊ-CHAIRPERSON: Mhux tal-faqar?

ONOR. ALEX MUSCAT: Fuq il-faqar, eżatt. 

IĊ-CHAIRPERSON: Għedtha l-ewwel. Fuq dik il-Kumitat qed jaqbel. Fir-rigward tal-ElectroGas, l-Onor. Bencini qiegħed jipproponi li l-Kumitat jiltaqa’ darbtejn il-ġimgħa d-dieħla. L-Oppożizzjoni qed taqbel ma’ din il-proposta. Il-Gvern qed jaqbel li l-ġimgħa d-dieħla niltaqgħu darbtejn biex fil-każ noħorġu l-mobile u nniżżlu darbtejn il-ġimgħa d-dieħla?

ONOR. ALEX MUSCAT: Kollegi, aħna …

IĊ-CHAIRPERSON: Iva jew le, Onor. Muscat, ħalli nekonomizzaw għaliex qed intawlu bid-dibattitu issa.

ONOR. ALEX MUSCAT: Taf kemm ilni nistaqsik iva jew le?! Mela ismagħni. Aħna hemm ftehim u se nonorawh u se nimxu ma’ dak li konna ftehemna u vverbalizzajna.

IĊ-CHAIRPERSON: Jiġifieri le. 

ONOR. ALEX MUSCAT: Il-ġimgħa ta’ wara niltaqgħu fuq l-ElectroGas.

ONOR. DAVID AGIUS: Dak il-ftehim ma jgħidx meta tiltaqa’. Alternanza hija llum jew għada. M’hemmx ġimgħa u mhux ġimgħa. Din neħħuha minn raskom. Din min ivvintaha?! Fejnha fil-mozzjoni?

ONOR. GRAHAM BENCINI: Dik kienet proposta tagħkom stess.

IĊ-CHAIRPERSON: Imma nifhmu li ftehim, jekk għandek qbil, b’bona volonta bejn iż-żewġ naħat … Qed ninstema’ qisni qed nippriedka! Jekk hemm qbil bejnietna biex il-ġimgħa d-dieħla niltaqgħu darbtejn, tista’ ssir. Hemm qbil?

ONOR. GRAHAM BENCINI: Dan kien suġġeriment tal-Onor. Clayton Bartolo.

ONOR. ALEX MUSCAT: Il-Gvern qed jagħmilha ċara illi għandna dak il-ftehim u se nimxu miegħu.

IĊ-CHAIRPERSON: Mela għidli le! Għidli iva jew le, qed ngħidlek jien. (Interruzzjonijiet)

ONOR. ALEX MUSCAT: Mhux se niċċaqalqu minn dak il-ftehim. Qed nirrispondik!

IĊ-CHAIRPERSON: Onor. Muscat, dak il-ftehim ilu li nkiser.

ONOR. ALEX MUSCAT: Qed tgħidha inti dik.
ONOR. GRAHAM BENCINI: Ma jridux niltaqgħu darbtejn.

ONOR. DAVID AGIUS: Agħmel data, Mr Chairman. It-Tlieta se niltaqgħu fuq din u l-Erbgħa se niltaqgħu fuq din eżempju. Jekk ma jridux imbagħad naraw.

ONOR. ALEX MUSCAT: Kollegi, aħna niltaqgħu kull nhar ta’ Tlieta hawnhekk.

ONOR. DAVID AGIUS: Mhux bilfors. Dik mhux bil-miktub.

(Interruzzjonijiet)

ONOR. GRAHAM BENCINI: Aħna qed nagħmlu suġġeriment biex niltaqgħu darbtejn. X’inhi l-problema?

ONOR. OMAR FARRUGIA: Għalfejn l-urġenza? Hemm xi urġenza partikolari? 

ONOR. GRAHAM BENCINI: Ħalli ngħidlek x’inhi l-urġenza għax fl-ewwel laqgħa int ma kontx preżenti.

ONOR. OMAR FARRUGIA: Għidli l-urġenza x’inhi. Ħalli nipprova nifhem u tgħallimni inti għax inti bravu ħafna!

IĊ-CHAIRPERSON: Jekk jogħġobkom.

ONOR. GRAHAM BENCINI: Se nwieġbek. 

ONOR. OMAR FARRUGIA: Għidli, ħa nitgħallem minnek għax intom bravi. Intom kollox tajjeb.

ONOR. GRAHAM BENCINI: Għandek ħafna x’titgħallem.

IĊ-CHAIRPERSON: Jekk jogħġobkom. Itfu l-microphones.

ONOR. GRAHAM BENCINI: Ħa nwieġbu għax għandu ħafna x’jitgħallem.

IĊ-CHAIRPERSON: Itfu l-microphones. M’iniex se naċċetta li noqogħdu nitgħajru u nagħmlu.

(off mic) 

ONOR. OMAR FARRUGIA: Għidha fuq il-microphone! Dik allegazzjoni! Irrepetiha! Smajtu b’widnejk, Mr Chairman. Jien ġejt madwar din il-Mejda biex din id-diskussjoni tkun waħda matura u ħlief il-Partit Nazzjonalista jgħajjar b’aġġettivi disprejaġġitivi lejja ma smajtx illejla. Dik l-irġulija, Onor. Bencini?

(Interruzzjonijiet)

IĊ-CHAIRPERSON: Ieqfu.

ONOR. DAVINA SAMMUT HILI: Se nitolbu lill-kollega l-Onor. Bencini jgħallimna kif nimxu!

IĊ-CHAIRPERSON: Lil kulħadd qed ngħid ieqfu. Jekk jogħġobkom.

(Interruzzjonijiet)

ONOR. ALEX MUSCAT: Li tkun żagħżugħ sar sagrileġġ!

ONOR. GRAHAM BENCINI: M’għedtx hekk.

ONOR. OMAR FARRUGIA: X’arroganza.

ONOR. GRAHAM BENCINI: Int għedtilna biex ngħallmuk. Ħalli ngħallmek mela. (Interruzzjonijiet) Ara naqra, Sur Chairman! Ħalli nwieġbu.

IĊ-CHAIRPERSON: Itfu l-microphones kollha. M’hemmx battuti u risposti, nieqfu hemm. M’aħniex se noqogħdu nwieġbu u nagħmlu. Intom qed tikkumplikawha. Issa jien qed nipprova nistradaha u daqshekk. Għax se nibqgħu għaddejjin bil-battibekki.

Il-ġimgħa d-dieħla hemm proposta biex niltaqgħu darbtejn. Taqblu jew ma taqblux?

ONOR. ALEX MUSCAT: Se nerġa’ nwieġbek kif weġibtek.

IĊ-CHAIRPERSON: Mela ma taqblux, orrajt. Il-ġimgħa ta’ wara …

ONOR. ALEX MUSCAT: Se niltaqgħu fuq l-ElectroGas.

IĊ-CHAIRPERSON: L-isem jekk jogħġobkom u l-lista tax-xhieda.
[bookmark: _Hlk159394324]
ONOR. ALEX MUSCAT: Aħna qed nissuġġerixxu li jiġi jixhed hawnhekk l-Inġinier Alex Tranter, Eks Chairman ta’ Enemalta.
IĊ-CHAIRPERSON: F’liema żmien serva fl-Enemalta? U agħtini wkoll ir-raġuni għalfejn se jitla’ jekk jogħġbok.

ONOR. ALEX MUSCAT: Għax qed nitkellmu fuq rapport tal-ElectroGas u kien proprju ċ-Chairman tal-Enemalta, li kienet il-procurer tal-ElectroGas.

IĊ-CHAIRPERSON: F’liema snin?

ONOR. ALEX MUSCAT: Ma nafx ngħidlek is-snin eżatt imma naf li sal-2013 kien għadu ċ-Chairman tal-Enemalta.

IĊ-CHAIRPERSON: Sal-2013?

ONOR. ALEX MUSCAT: Għandkom xi problema bix-xhud?

IĊ-CHAIRPERSON: Le, jien qed nistaqsik.

ONOR. ALEX MUSCAT: Ma nafx iż-żmien eżatt però għandkom xi problema bix-xhud?

IĊ-CHAIRPERSON: Qed ngħidlek għax mix-xhieda li kellna sal-lum, naħseb li fhimt li kellna individwu li ġie hawnhekk u qalilna: Ma nafx għalfejn sejjaħtuli. 

ONOR. ALEX MUSCAT: Jista’ jkun li kollha se jgħidu hekk illum! Kulħadd jipprova jaħrab issa mir-responsabbiltà tiegħu.

IĊ-CHAIRPERSON: Mhux hekk! Għax ħadd ma jrid jieħu on board u jieħu l-proset tal-ElectroGas. Naqblu fuqha dik. Ħadd għadu ma ġie hawnhekk u qal: Jien għamiltha l-ElectroGas. Naqblu.

Il-lista tax-xhieda meta se tkunu tistgħu tipprovduha?

ONOR. ALEX MUSCAT: Minn fejn qed toħroġ issa din?

ONOR. GRAHAM BENCINI: Minn rakkomandazzjoni tal-Onor. Glenn Bedingfield.

ONOR. ALEX MUSCAT: Dik jew hija xi ħaġa li ħlomt biha inti …

ONOR. OMAR FARRUGIA: Tajna l-ewwel isem u għandna diġà żewġ seduti.

(Interruzzjonijiet)
ONOR. GRAHAM BENCINI: Le! Aħna konna tajniekom il-lista sħiħa. Issa aħna rridu l-lista bħalma intom …

IĊ-CHAIRPERSON: L-ewwel kwotalek minn fejn ħarġet.

ONOR. GRAHAM BENCINI: Ikkwotajtlek, Onor. Muscat.

ONOR. ALEX MUSCAT: U iva.

ONOR. GRAHAM BENCINI: Mhux u iva. Ikkwotajtlek minn fejn ħarġet.

ONOR. ALEX MUSCAT: Lanqas intom ma tajtuna lista sħiħa, kollega.

ONOR. GRAHAM BENCINI: Tajnieha u approvajtuha.

ONOR. DAVID AGIUS: Tajnieha.

ONOR. ALEX MUSCAT: Serraħ rasek li se nkunu qed nagħtu l-ismijiet.

IĊ-CHAIRPERSON: Onor. Muscat, ġiet ippreżentata l-lista tal-Oppożizzjoni. 

ONOR. ALEX MUSCAT: Kollox sew. Qed ngħidulkom minn issa għal ħmistax oħra x-xhud li jmiss, imbagħad in due course nħabbru x-xhud ta’ wara, kif dejjem ħdimna. M’aħniex qed nivvintaw ir-rota.

[bookmark: _Hlk159395046]IĊ-CHAIRPERSON: L-Oppożizzjoni għandha l-proposta li ttella’ s-suġġett tagħha. Hemm oġġezzjoni li l-Oppożizzjoni ttella’ s-suġġett tal-Public Accounts 2022 ippubblikat f’Diċembru li għadda min-naħa tal-Gvern? Hemm din l-oġġezzjoni?

ONOR. ALEX MUSCAT: Hemm l-oġġezzjoni għax se nirrispettaw il-ftehim li konna għamilna.

[bookmark: _Hlk159395659][bookmark: _Hlk159395131]IĊ-CHAIRPERSON: Tajjeb. Mela se mmorru għall-vot fir-rigward li l-Oppożizzjoni tixtieq ittella’ s-suġġett tagħha, ir-rapport tal-Awditur Ġenerali li ġie ppubblikat f’Diċembru tal-2023 intitolat ‘Public Accounts 2022’. Dawk favur? (Onor. Membri: Aye) Dawk kontra? (Onor. Membri: No) Negatived.

Il-mozzjoni m’għaddietx.

ONOR. ALEX MUSCAT: Sur President, issa nixtieq inressaq mozzjoni jien, jekk jogħġbok: Illi l-Public Accounts Committee għandu jimxi kif stabbilit u maqbul fil-Laqgħa tal-Ħamis 2 ta’ Ġunju 2022, fejn kienet ġiet ivverbalizzata anke l-kronoloġija ta’ kif għandna nimxu ’l quddiem, ossia konna u għadna qed nitkellmu fuq l-ElectroGas, il-Gvern kien għażel id-diskussjoni tiegħu, dawn iż-żewġ rapporti għadhom qed jiġu diskussi u allura aħna għandna x-xewqa u r-rieda li nkomplu naħdmu eżatt kif kien ġie miftiehem.

IĊ-CHAIRPERSON: Qed nieħu gost ħafna li x-xogħol tal-Oppożizzjoni fil-PAC tant qed idejjaqkom li tridu twaqqfu l-Oppożizzjoni milli ttella’ s-suġġett tagħha! Dik qed nieħu gost jien! 

ONOR. ALEX MUSCAT: Aħna ressaqna mozzjoni. Nitolbuk vot fuq il-mozzjoni li ressaqna aħna.

IĊ-CHAIRPERSON: Qed nieħu gost li x-xogħol tal-Oppożizzjoni tant qed iddejjakom li tridu twaqqfu x-xogħol tal-Oppożizzjoni. 

ONOR. ALEX MUSCAT: Dak qed tgħidu inti.

ONOR. OMAR FARRUGIA: Miftiehmin?

ONOR. ALEX MUSCAT: Il-vot fuq il-mozzjoni li ressaqna aħna jekk jogħġobkom.

IĊ-CHAIRPERSON: Jien f’dan ir-rigward ninsab verament iddiżappuntat bl-attitudni tal-Gvern.

ONOR. ALEX MUSCAT: Mozzjoni li kienet għaddiet nem. con.

IĊ-CHAIRPERSON: Ippermettili.

ONOR. ALEX MUSCAT: Sa mnalla ftehemna magħkom bil-miktub. Ivverbalizzatha!

ONOR. DAVID AGIUS: Torbot lilkom dik, Onor. Muscat, għax intom għandkom il-maġġoranza.

ONOR. ALEX MUSCAT: Torbot lil kulħadd.

ONOR. DAVID AGIUS: Torbot lilkom! Intom għandkom il-maġġoranza.

ONOR. ALEX MUSCAT: Però intom tridu tiżolqu minnha mhux aħna.

ONOR. DAVID AGIUS: M’għandux x’jaqsam. Aħna fuq is-suġġetti tagħna se nitkellmu, li ma tridux inressqu.

IĊ-CHAIRPERSON: Onor. Muscat, intom ksirtuh darbtejn dan il-ftehim. Darba billi l-alternanza spiċċat … (Interruzzjonijiet) 

ONOR. ALEX MUSCAT: Qed tgħidu inti.

IĊ-CHAIRPERSON: Ħa ngħidlek fejn jekk tagħtini ċans. Għaliex dik il-mozzjoni qed titkellem fuq alternanza ta’ suġġett u ieħor, kien il-Gvern stess illi waqaf milli jiddiskuti l-alternanza għas-suġġett l-ieħor tal-faqar għax l-aħħar li tellgħu kien f’Lulju tal-2022. Waħda. 

Fl-istess rigward, kien il-Gvern stess illi qed jgħin u issa qed itella’ x-xhieda tiegħu fir-rigward tal-ElectroGas u l-Oppożizzjoni tifhem illi l-Gvern għandu jkollu jressaq dan is-suġġett u fl-istess ħin, meta qed nitkellmu dwar alternanza, kien hawn dan il-Kumitat illi bi ftehim wara u reċenti qal: Ejja ntellgħu rapport ieħor fir-rigward tal-obeżità. Mela l-mozzjoni oriġinali ddevjat, anzi l-Kumitat qabel li jimxi ’l quddiem, nem. con. ukoll. U mhux niġu nisfurzaw il-maġġoranza ta’ erbgħa fuq it-tlieta! Nem. con. sar it-tibdil. Kien il-Kumitat kollu li qabel li ntellgħu t-tielet rapport. Mela l-Kumitat kollu qabel illi niddevjaw minn dak li inti kkwotajt. Jekk għandek ftehim sussegwenti, dak ibiddel il-ftehim ta’ qabel. Mela mhux niġu issa u għax għandkom erbgħa ssabbtu saqajkom u tridu ssikktu l-Oppożizzjoni. 

ONOR. ALEX MUSCAT: Il-ftehim dwar il-proċedura kien ivverbalizzat …

ONOR. DAVID AGIUS: U jorbot lilkom għax intom għandkom il-maġġoranza.

ONOR. ALEX MUSCAT: Jorbot lil kulħadd.

ONOR. DAVID AGIUS: Lilkom se jorbot għax aħna minoranza.

ONOR. ALEX MUSCAT: Jorbot lil kulħadd u se nonorawh. Issa jien ressaqt il-mozzjoni u se nitlob li jittieħed il-vot.

IĊ-CHAIRPERSON: F’dan ir-rigward jien se nitlob ruling mingħand l-Ispeaker fl-4.30 p.m. illum sabiex dan l-abbuż tal-maġġoranza fuq il-PAC jieqaf. 

ONOR. ALEX MUSCAT: La ressaqt il-mozzjoni jien irid jittieħed il-vot.

IĊ-CHAIRPERSON: Però jien se nitolbu r-ruling.

ONOR. GRAHAM BENCINI: X’inhi l-mozzjoni?

IĊ-CHAIRPERSON: Jekk ma jimpurtax erġa’ spjega l-mozzjoni.

ONOR. ALEX MUSCAT: In-naħa tal-Gvern qed tissuġġerixxi illi kif miftiehem diġà u vverbalizzat u maqbul mill-Membri kollha tal-PAC fil-laqgħa tal-Ħamis 2 ta’ Ġunju 2022, se nkomplu nipproċedu skont kif ivverbalizzat f’dik il-mozzjoni, li nerġa’ ngħid kienet għaddiet nem. con.

ONOR. DAVID AGIUS: U li nbidlet!

ONOR. ALEX MUSCAT: Ma tbiddlitx kollega.

ONOR. DAVID AGIUS: Sussegwentement inbidlet.

ONOR. ALEX MUSCAT: Il-mozzjoni tiegħi hija dik. Jekk trid tagħmel mozzjoni oħra, agħmel mozzjoni oħra. Il-mozzjoni tiegħi hija dik.

ONOR. DAVID AGIUS: Jiġfieri qed tigdeb ġo dan il-Kumitat.

ONOR. ALEX MUSCAT: Il-mozzjoni tiegħi hija dik.

ONOR. DAVID AGIUS: Tajjeb, mela issa ngħidu lill-Ispeaker li qed tiżgwida l-Kamra.

IĊ-CHAIRPERSON: Jekk hemm emenda għall-mozzjoni jista’ jittieħed vot fuq l-emenda għall-mozzjoni u mbagħad jittieħed vot fuq il-mozzjoni kif emendata.

ONOR. DAVID AGIUS: Kif se tirrapporta, irrapporta wkoll illi qed tiġi żgwidata l-Kamra għax dan huwa parti mill-Kamra. U għax wara dak irid jiġi kwotat xi ntqal fil-Kumitati ta’ wara dak.

ONOR. ALEX MUSCAT: Ma żgwidajna xejn lill-Kamra u ma ċċaqlaqniex …

ONOR. DAVID AGIUS: Iva, iċċaqlaqna bi ftehim ieħor, tant li qegħdin niddiskutu l-obeżità.

ONOR. ALEX MUSCAT: Ma hemmx ftehim ieħor.

ONOR. DAVID AGIUS: Fejn hi msemmija l-obeżità f’dak il-ftehim?

ONOR. ALEX MUSCAT: Ma hemmx.

ONOR. DAVID AGIUS: Fejn hija msemmija f’dak il-ftehim l-obeżità?!

IĊ-CHAIRPERSON: Jekk jogħġobkom.

ONOR. DAVID AGIUS: Ħa jweġibni, jekk jogħġbok, Mr Chairman.

IĊ-CHAIRPERSON: Qegħdin f’nofs vot.

ONOR. DAVID AGIUS: Imma din importanti. Irrid inkun naf jien f’dak il-ftehim li se jivvotaw għalih f’dan il-Kumitat fejn hija msemmija l-obeżità.

ONOR. ALEX MUSCAT: Kollega, jekk għandek xi emenda għall-mozzjoni tiegħi ressaqha.

IĊ-CHAIRPERSON: Hekk se jsir.

ONOR. DAVID AGIUS: Qed nistaqsik issemmili fejn hemm l-obeżità fil-mozzjoni tiegħek. M’għandekx xi tgħid! Għax inbidel dak u qed tiżgwida l-Kamra f’dan il-vot.

IĊ-CHAIRPERSON: Se ssir emenda min-naħa tal-Oppożizzjoni illi jiżdied ma’ dak li qed jgħid l-Onor. Muscat … Għiduli kif tispiċċa s-sentenza jekk ma jimpurtax. Mitkuba l-mozzjoni? 

ONOR. ALEX MUSCAT: Li aħna min-naħa tagħna se nimxu …

IĊ-CHAIRPERSON: Verbali għedtha mhux bil-miktub kienet? Skużani għax ma segwejtx.

ONOR. ALEX MUSCAT: Jien ikkwotajt din …

IĊ-CHAIRPERSON: Jekk ma jimpurtax il-mozzjoni tiġi miktuba ħalli jsiru l-emendi għaliha. Għax jien se jkolli nagħmel l-emenda fir-rigward tat-tibdil sussegwenti li kien hemm f’dan il-Kumitat fuqha.

Fil-każ nissospendu l-Kumitat u nerġgħu nidħlu wara li jkun kitibha. Hemm għalfejn nissospendu?

ONOR. ALEX MUSCAT: Tista’ tissospendi.

IĊ-CHAIRPERSON: Il-Kumitat qiegħed jiġi sospiż.

Fl-4.13 p.m. il-Kumitat ġie sospiż u rriżuma fl-4.25 p.m.

[bookmark: _Hlk159397875]IĊ-CHAIRPERSON: Se nkomplu. Tressqet il-mozzjoni mill-Onor. Muscat u se jittieħed il-vot. Dawk favur? (Onor. Membri: Aye) Dawk kontra? (Onor. Membri: No) Carried.

Il-mozzjoni għaddiet.

IĊ-CHAIRPERSON: Grazzi. Aġġornati għal bħal-lum ġimgħa għall-iskop li qabel il-Kumitat.

Fl-4.26 p.m. iċ-Chairman aġġorna l-Kumitat għal nhar it-Tlieta, 27 ta’ Frar 2024, fis-2.00 p.m. 

